
        
            
                
            
        

    
	ИНДОНЕЗ ҮЛГЭРҮҮД

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1957 онд эрхлэн хэвлүүлсэн номоос

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	 

	 

	[image: Image]

	 


[image: болор спеллArtboard 1]

	 


СУУ ЗАЛЬТ БОДЬ ГӨРӨӨСНИЙ ТУХАЙ ҮЛГЭРҮҮД



	



	БОДЬ ГӨРӨӨС БАР МЭХЛЭВ

	 

	Бар одосын баас амталж үзсэн нь

	 

	Нэг өдөр Бодь гөрөөс гүн ойд тэнэж явжээ. Жаахан амсхийе гэж байтал гэнэт газар доргин цуурах адил аймшигт чанга дуугаар бар хүрхэрчээ. Бодь гөрөөс учраа алдтал айжээ. Зугтвал ашигтай боловч нэгэнт оройтжээ.

	Айсандаа хамаг биеийн нь үс өрвийн боссон боловч сэтгэлээ засаж тайтгарахыг оролдож гэнэ ээ. Аз болж тархинд нь нэг сайхан бодод ороод орхижээ. Тэгээд модны унасан навч авч одосын баас овоолон, их л хичээнгүй дэвж гарчээ. Удсан ч үгүй барыг олж үзсэн боловч ямар ч тоогоогүй байдал гаргажээ.

	Бар, Бодь гөрөөсний дэргэд ирээд, доог хийж ихэрхэн:

	— Хөөе Бодь гөрөөс чи юугаа хийж байгаа юм бэ? Чиний хөл толгой чинь бөнжгөнөж чичирч байх чинь! гэв.

	Бодь гөрөөс хариу ч дуугарсангүй харин одсынхоо баасыг сэвсээр байлаа. Тэгэхээр нь Бар улам их даажин хийсэн байртай дуугаар:

	— Хөөе, Бодь гөрөөс! Чиний хэл чинь татчихаа юу? Дандаа цовоо байдгаа, одоо яаж орхио вэ! Хар новш чи энд юу хийгээд байгаа юм? гэлээ.

	Харин Бодь гөрөөс ер айгаагүй байртай:

	— Бар чи сонсож бай! Чи алаг эрээн, догшин авиртай ч гэсэн малчин багачууд айлгахаас цаашлах биш дээ! Өчнөөн том болсон байтлаа ухаа ороогүй байна. Дуугүй байсан чинь дээр шүү! Хэрэв чи миний юу дэвж байгааг мэдэхгүй байгаа бол би чамд учрыг нь хэлж өгч болно! Энэ бол мэргэн лусын оройн хоолон дээр өгөх жигнэмэл амтат тутарга байгаа юм. Лус өөрөө над итгэж, түүнийгээ харуулахаар даалгасан юм гэж хариу өчжээ.

	— Хэрэв энэ бүхэн үнэн бол лус над итгэж даалгахгүй, чамд даалгадгийн учир юу вэ? гэж Бар хэллээ.

	— Мэргэн лус чамд итгэдэггүй над итгэдгийн учир юу вэ гэвэл чи бол хөлөөсөө толгой хүртэл эрээн алаг, би жижиг ч гэсэн авхаалжтай амьтан хойно доо. Тэгээд мэргэн лус ой тайга, түүний доторх бүх нууцыг хайрлаж хамгаалж бай гэж над даалгасан юм гэж Бодь гөрөөс хариулжээ.

	Бар:

	— Энэ лав их амттай жигнэмэл байлгүй! Би одоо жаахан амтлаад үзье! гэхэд, Бодь гөрөөс үнэн голоосоо уурлаж:

	— Чиний шуналаа тэвчиж чадахгүй чинь тэр дээ, үнэхээр чи олиггүй амьтан юм. Чи нээрэн сэжиглэмээр амьтан байна. Хүний юм л самардвал чамд болдог юм уу! Би өдөр шөнөгүй жигнэмэл тутаргаа манадаг боловч түүнээс амталж үзэж болохгүй байхад харин чи энд ирэнгүүтээ, бас амталж идэх санаатай гэнэ ээ! Бүх адгуус амьтны эзэн-мэргэн лусаас би айгаад байна. Чамд нэг ч зүсмийг өгч чадахгүй. Чамаас бол би хуруун чинээ ч айхгүй, харин чамайг навсартал жанчвал зохих юм. Хэрэв чи үнэхээр айхгүй байгаа бол наадах тутаргаасаа амтлаад үз л дээ. Харин энэ маань одосын баас болж орхивол уурлаж, намайг мэхлэгч гэж битгий үзээрэй гэв.

	Ингэж тохуурхсан үгэнд Бар аймшигтай уурлаж хурц соёогоо ярзайлган:

	— Чамайг одоохон дуугаа татахгүй бол толгойг чинь хага хазчихна шүү. Чи намайг өөрөөсөө айна гэж бодож байна уу? Чи ер нь хэнтэй ярьж байгаагаа өөрөө бодож үзэхгүй юү? Чи ер нь намайг айлгах гэж бодож байх шив дээ? Чамаас аятай эвтэй асуух тусам чи харин авир зан гаргаад байна бий. Амьд явахаасаа уйдаа юу даа? гэж архирчээ.

	— Бар минь тайвширч, миний үгийг зөв ойлго. Би чамд чин үнэнийг нь хэлж байна шүү дээ. Хэрэв чи жигнэмэл идэх гэж үнэхээр хүсээд байгаа бол соёрхож зоогло л доо. Гэвч нэг болзол тавья. Эхлээд би эндээс зайлах хэрэгтэй юм. Тэгсэн хойно чи хэчнээн ч идсэн хамаа алга. Нэгэнт чиний идэж байгааг би хараагүй болохоор чи бид хоёр мэргэн лусын өмнө гэм буруугүй болно шүү дээ гэж Бодь гөрөөс хариу өчжээ.

	Бодь гөрөөс ингэж хэлэнгүүтээ бушуухан зугтаж нуугдав. Харин Бар тэр даруй амтална гэсэн зүйлээсээ жижиг хэсгийг үмхэж залгитал их гашуун санагдаж бөөлжис нь хутгажээ.

	Бар их уурлаж, Бодь гөрөөсөнд мэхлэгдэн амтлаг жигнэмэл тутаргын оронд одосын баасаар зочлогдсоноо ухаарчээ.

	Бар галзууртлаа уурласан учир Бодь гөрөөсийг дэргэдээ байсан бол хэд тасчин хаях сан байх. «За яах вэ. Над дайралдвал чамайг тасчиж хаяя даа» гэж Бар бодуутаа ууртай архираад, Бодь гөрөөсөө эрэхээр одов.

	 

	 

	Бодь гөрөөс мэргэн лусын бүсийг манасан нь

	 

	Харин энэ үеэр Бодь гөрөөс Бартай дахин нүүр учрахаас айгаад бут бургасанд нуугдан, ойд тэнэж явжээ. Айсандаа байн байн ийш тийш гөлөлзөн харж байжээ. Тэгж байснаа мань Бодь гөрөөс, ойн цоорхойд гарч ирэв. Тэнд нэг аварга могой унтаж байжээ. Бодь гөрөөс анхандаа их айж байснаа дараа нь «энэ аварга могой дээр гараад суучихъя, тэгвэл би барыг ирэхэд хэлэх үгтэй болно» гэж боджээ. Яг тэгж байтал нөгөө Бар дахиад гарч иржээ.

	Бар аварга могойн нуруун дээр аймшиггүй сууж байгаа Бодь гөрөөсийг хараад их гайхжээ.

	— Одоо ч би чамайг иднэ дээ! Чи яагаад одосын баасыг жигнэмэл амтат тутарга гэж намайг хуурсан бэ? Одоо ч чи яагаад ч миний савраас мултрахгүй, амьсгал авах эцсийн чинь мөч ирж дээ!

	Бодь гөрөөс Барын хэлж байгааг огт тоосон шинжгүй:

	— Тэнэг муу Бар чи сонсож бай! Чи чинь сохорчхоод юм харахаа больчхоо юу? Аль чих чинь дүлийрчхээд, юм дуулахаа болио вэ? Би тэр жигнэмэл амтат тутарга чинь одосын баас гэж чамд хэлээгүй бил үү? Чи миний хэлснийг ер тоогоогүй байлгүй яах вэ. Харин чи одоо эндээс амьд мэнд дээрээ зайлбал таарна! Чиний өвөг эцэг, эмэг эх, чиний эцэг чинь цөм бар, чи энд байх хэрэг алга! Чи мэргэн лусын бүсийг манах зарлигтай суугааг минь мэдэхгүй байна уу? Хэрэв чамайг зүрхэлж ойртож ирвэл илбийн хүчтэй могойн арьсан энэ бүс амь насыг чинь алан тонилгоно шүү. Ингэж чи битгий чанга ярь, чанга чанга дуугараад байвал илбийн хүчийг агуулсан энэ бүс сэрчхээд базаахгүй юм болно шүү гэжээ.

	Энэ үгийг сонсоод Бар их айжээ. Оволзсон уур нь ор сураггүй арилж, намуун эвлэрэнгүй дуугаар:

	— Ай Бодь гөрөөс минь энэ бүс чинь над хэчнээн их таалагдана вэ. Яг торго шиг хээ угалз болон солонгорсон ямар гоё юм бэ? Хэсэгхэн зуур бүслээд өгч болох бол уу? Мэргэн лусын бүсийг би ядахдаа жаахан бүслээд авмаар байна гэхэд, Бодь гөрөөс:

	— Энэ бүсийг бүсэлбэл юу болохыг би чамд хэлсэн шүү дээ. Ямар ч Бар лусын хувцсанд гар хүрч болохгүй дээ! гэж хэлэв.

	Бар:

	— Бодь гөрөөс минь ямар ч аюул болохгүй, чи зүгээр зөвшөөрчих! гэхэд Бодь гөрөөс:

	— Чи ер нь биеэ барьж чаддаггүй амьтан шив дээ. Би чамд хэлдгээ хэлсэн, одоо чамтай ярих юм алга. Гэвч чи үзнэ гээд байгаа бол яая гэхэв өөрөө мэд. Харин би урьтаж нэлээд холдож зайлах ёстой болно. Тэгэхлээр бүсэлж болно. Харин чи болгоомжтой л байгаарай гэжээ.

	Бар тэр бүсэнд овоо ойртож очоод хартал өнөөх бүс нь эвхэрч хэвтсэн могой шиг болохоор нэг л хачин болжээ. Гэвч дүүрсэн хэрэг гэж зориг гаргаж бүсийг нь задалж аваад гэдсээрээ бүслэх гэв. Гэтэл нөгөө аварга могой цочиж сэрээд Барыг гэдсээр нь ороож авахад Бар няцарчих шахтлаа өвдөж бүх хүчээрээ мултран гарах гэж оролдоод чадахаа байхаар нэг жижиг толгой өөд аварга могойг чирч гараад уруудуулаад чирч давхитал арай гэж нөгөө могойн ороолтоос салжээ. Ингэснийхээ дараа хоёр дахь удаагаа залилуулж чадуулсан Бодь гөрөөсөө эрж олохоор дахин явжээ. 

	 

	 

	Барын цоор үлээсэн нь

	 

	Энэ завсар Бодь гөрөөс маш болгоомжлон явж, ширэнгэ дотор оржээ. Гэнэт шуурганд унасан нэг том мод яг зам дээр нь хөндөлдөөд хэвтэж байж гэнэ. Энэ мод унахдаа хулсны иш дайрч, яг дундуур нь цуучсан байлаа. 

	Баярласан Бодь гөрөөс модон дээр гарч, хоргодох газар эржээ. Мань гөрөөс ядарч туйлдаад үхсэн мэт унтаж орхижээ. Бодь гөрөөсийг мөрдөж явсан Бар гэнэт гарч ирээд үхсэн мэт унтаа жижиг амьтныг олж үзжээ. Баярласан Барын зүрх цохилж, Бодь гөрөөсөө олоод, одоо ганцхан үсэрч, хурц хумсаа шигтгэх л үлдэж гэнэ ээ. Тэгээд Бар аймшигтай айхавтар хашхирчээ. 

	Бодь гөрөөс цочиж сэрээд хартал нөгөө дайсан нь модны ёроолд суугаад өөрийг нь харж байхыг үзээд туйлгүй айж гэнэ ээ. Айсандаа Бодь гөрөөсний хоолой нь зангирч, нүд нь харанхуйлжээ. Бодь гөрөөс сэхээ авч, эелдэг зөөлөн аашлан:

	— Чи чинь яасан чанга хашхирдаг юм бэ. Намайг сэрээчихдэг байна шүү. Бүх ан амьтны хаан эрхэм хүндэт Бар та сайн морилж байна уу даа? гэхэд Бар:

	— Их гялайлаа, Бодь гөрөөс минь би сайн явж байна. Чи ч асуулт юу байх вэ эсэн мэнд явж байгаа биз дээ? гэв. 

	— Би таны ивээлээр эсэн мэнд л байна даа. Ялангуяа мэргэн лус над өдөр ирэх тусам улам их итгэж, одоо хос цоор хөгжим бэлэглэснээс хойш бүр ч сайн байна гэж Бодь гөрөөс хэлжээ. 

	— Би чамд их баярлаж байгаа, тэгээд ч бүр уурлахаа больчхоод байгаа. Би чамд бүх зүрх сэтгэлээ шилжүүлье. Чи ер хувь заяат амьтан юм гэж Бар хэлэв. 

	Тэгэхээр Бодь гөрөөс, 

	— Би тэгж бардамнах сагсуурах дургүй, энэ бол ёстой үнэн зүйл Бар минь би бэлгэд үнэхээр цоор авсан даа гэхэд Бар хариу болгож:

	— Би цоорыг чинь үлээмээр байна, над зааж өгөөч дээ гэв. 

	Тэгэлгүй яах вэ, наашаа авираад гараад ир гэж Бодь гөрөөс хэлэв. 

	— За тэгье, над яаж тоглохыг зааж өгөөрэй гээд Бар ганцхан үсэрч Бодь гөрөөсний дэргэд суулаа. 

	Бодь гөрөөс их баярлаж:

	— Одоо арай эрт байна. Нар жаргаг, тэгэхлээр би чамд цоор яаж үлээхийг зааж өгье... 3а цаг боллоо, одоо эхэлье! Эхлээд ч чи хоёр цоорын нь хооронд хэлээ гаргаад наалдуулаарай. Тэгээд салхи салхилахаар чи цоороо үлээж тоглох болно. За чи эндээ байж бай, би доошоо буугаад салхи хөдөлгөхөөр исгэрнэ шүү! гэв. Тэгээд Бодь гөрөөс, 

	— Цып-цып-цып-цып. Би тахиа дуудаагүй салхи шуурга урьж байна. Өвс ургамлыг үндсээр ховхолж, наргилын самар унагаах догшин шуурга тавиач, цып, цып, цып, цып гээд итгэл уншиж эхлэв. 

	Удсан ч үгүй хүчтэй салхи салхилав. Бяц үсэрсэн хулс ч ганхаж, Барын хэлийг хавчаад авчээ. Хэлээ өвдөөд болохгүй болохоор Бар угзчиж гарсан боловч, хэл нь хүчтэй хавчигдсан тул ийш тийш угзарсаар хэлнийхээ үзүүрийг тастаж аваад арай гэж салжээ. 

	Тэгээд Бар хорвоогийн хараал бүрээр Бодь гөрөөсийг хараасан боловч ямар тус байх вэ дээ? Нөгөөх нь ор мөргүй алга болжээ. Уур нь хүрч, шар нь хөөрсөн Бар юу ч болсон эндээс түргэн зайлъя гээд бушуухан зугтаж гэнэ ээ.

	Суу Зальт Бодь гөрөөс Бар хоёрын үлгэр энэ дээ. 

	 

	ЗАГАСНЫ АН ДЭЭР

	 

	Бодь гөрөөс, бодонд зэмлэгдсэн нь

	 

	Бодь гөрөөс тариачны гэрээс гарч далавчтай юм шиг нисэн явлаа. 

	Тэр Бодь Гөрөөс, нохойтой тариачин хойноосоо хөөж мэдэшгүй гэж айж нэг ч эргэж харсангүй. Өмнө зүгийг чиглэн зааны жимээр гүйхдээ олон янзын саад бэрхшээл давж гарлаа. 

	Тэгтэл гэнэт Бодь гөрөөс маань нэг Бодонтой дайралджээ. Бодь гөрөөсийг харсан Бодон эелдэг зөөлнөөр:

	— Сайн байна уу, Бодь гөрөөс минь. Чамайг харахад ер нь их яарч явах шиг байна. Лав чамд нэг чухал хэрэг гарсан биз гэв. 

	— Хэрэг гараад л тэр шүү дээ. Би гол очиж загас барих гэж яваа гэлээ. 

	— Би чамтай явж болох уу?

	— Хоншоор чинь бамбагар, бас хамар чинь хайрсан боов шиг гэдрэгээ эргэчихсэн. Ийм муухай хачин амьтан байж чи надтай явах гэж үү дээ. Ер болдоггүй хэрэг, чамаас загас цөм айгаад явчихна байх гэв. 

	— Бодь гөрөөс чи их хэрцгий байна. Хэл чинь эвлэхээ байж, тэгээд чи санаандаа орсон бүгдийг л чалчиж байдаг болж. Эхлээд чи өөрийгөө хар л даа! Галзуу юм шиг хаа ч хамаагүй үсэрч явдгаараа чи өөрийгөө их сайхан амьтан гэж боддог уу?.. Харамч сэтгэлтэй болчхоод, амьтан юм битгий гуйгаасай л гэж бодохоос өөр хэнд ч юү ч өгөх биш дээ. Чи хэн нэгний ямар нэгэн сайн сайхан юм хийхэд дургүй муу санаж, уурлаж явдгаас ийм болчхож. Чи их дээрэнгүй зантай байна!

	Энэ чинь чиний гол юм уу? Энэ гол чинь захирагчийн газар боловч загас нь олны юм. Чи тэгээд намайг тийшээ явахыг хорих юм уу? Би чиний гэдсийг чинь хага хадраад өгье л дээ, тэгвэл их зан гаргадаг чинь зогсох болно. Хэрэв чи аминаасаа уйдаад байгаа бол над дахиад үг дуугараарай гайгүй гэв. 

	Тэгэхлээр Бодь гөрөөс нэлээд зөөлөрч:

	— Сайн байна Бодон гуай, хоёулаа явъя, загасны тор ав гэжээ. 

	 

	 

	Бар бас л загас барих гэв

	 

	Бодь гөрөөс Бодонгоо дагуулаад цааш явж байтал замд нь Бар дайралджээ. 

	— Та нар хаачих гэж яарч яваа юм? Ямар хэрэг гараа вэ? гэж Бар асуужээ. 

	— Би загас барихаар гол руу явж байна гэж Бодь гөрөөс хэлэв. 

	— Бодь гөрөөсөө, та нартай би явж болно биз?

	— Үгүй ер өө, чи хөлөөсөө толгойгоо хүртэл алаг судалтай, ам чинь аймшигтай том, сахал чинь зүг бүр тийшээ сэрвийчихсэн, нүд чинь болсон улаалзгана шиг улаан байна. Чиний нүүр амыг чинь харахаараа бүх загас зугтаж арилах байлгүй. Тэгэхээр чи ийм байж бидний хойноос явах гэсний хэрэггүй байх аа!

	— Бодь гөрөөс чи бүр зэрлэгшиж орхижээ дээ. Юм ярихаасаа урьдаар хэлээ билүүдэх биш, харин бодох хэрэгтэй шүү. Юм асуухад урьд адил хэдэрлэх биш, харин эелдэг зөөлөн хариулах хэрэгтэй. Чи үнэнээсээ миний гэдсэнд оръё гэж бодож байгаа юм уу? Үгүй байлгүй дээ. Тэгээгүй бол, чалчиж дэмийрэхийн оронд бодож хэлж сур! Заримдаа үг гэдэг чинь хурц хутганаас сүрхий байдаг юм гэж Бар хэлэв. 

	— За тэгвэл яах вэ, бидэнтэй хамт загасанд яв. Май энэ торноос барилц! гэжээ. 

	 

	 

	Заанд ч бас ажил олджээ

	 

	Бодь гөрөөс түрүүлж, Бодон, Бар хоёр дагаад урд зүгийг чиглэн урт замдаа явжээ. Удсан ч үгүй нэг Заан дайралдаад:

	— Бодь гөрөөс минь, та нар хаашаа яарч яваа юм бэ? гэж асуужээ. 

	— Элдэв юм асуувал ажилд саад болно. Бид загас барихаар гол өөд яваа гэж Бодь гөрөөс ширүүн хариулав!

	— Бодь гөрөөсөө би хамт явъя. 

	— Чи бас бидэнтэй зууралдах нь уу? Хөл чинь дүнз мод шиг бүдүүн, нүд чинь аньсан юм шиг онигор, чих чинь далдуу модны навч шиг далбагар, бие чинь эв хавгүй нүсэр байна. Хэрэв чи загас барихаар бидэнтэй явбал байх газар давчидна. Бушуухан эндээс зайл гэхэд, Заан уурлаж:

	— Чамайг дуртай ч байсан дургүй ч байсан би явахад л явна. Тотгор тавих гэвэл дор чинь няц дарна. Ааш зан гаргавал амийг чинь авна, дахиад дэмий донгосвол шүүсийг чинь шахна гэхээр айсан Бодь гөрөөс:

	— За яах вэ, Заан минь хамт явъя. Харин чи ажил хийх болно шүү. Бар Бодон хоёрын загас барихыг хялбарчлахын тул чи голоо боож усыг нь тогтооно шүү. Би та нарыг захирч байна. Харин та нар маргаж хэрэлдэхгүй миний үгийг дагаж байх ёстой. За гол руу явцгаая! гэжээ.

	 

	 

	Хадны мангаа хамаг загасыг нь хуурайлчхав

	 

	Ан амьтад гол хүрээд айхтар олон загас байхыг үзжээ. Зааны гол боож тогтооход Бодон Бар хоёр усыг нь шавхаж гарчээ. 

	Бодь гөрөөс эрэгт сууж тушаал өгч байлаа. Бүх усыг нь шавхаж дуусахад голын ёроолд загас үсчиж байв. Зөвхөн л загасаа түүж авах ажил үлдээд байлаа. Бар Бодон хоёр бүх загасыг эрэг дээр чирч гарган хоёр хэсэг овооллоо. Загасаа манах явдлыг Бодь гөрөөс Бодонд даалгажээ. Энэ загас бид дөрвүүлд хүртэхгүй учраас нэмж барих хэрэгтэй хэмээн Бодь гөрөөс Бар Заан гурав дахин голын ёроолд орлоо. Тэднийг явсан даруйд хаанаас ч юм бүү мэд хадны мангаа гарч иржээ. Бодон айгаад ухаа алдчихжээ. Нөгөө хадны мангаа:

	— Хүүе Бодон, наадах чинь хэний загас вэ? гэж асуув. 

	— Минийхээ. 

	— Чи загас барьж чаддаг хойно, үүнийгээ над өгч орхи л доо. 

	Гахай айн чичирч:

	— Энэ чинь ганц минийх биш юм шүү дээ гэв. 

	— Хэнийхийг би яаж мэдэх вэ, ер нь хэнийх байх нь над хамаагүй, харин загасыг чинь юу ч үлдээлгүй цөмийг нь идэхийгээ л би мэдэж байна. Хэрэв би үүнийг идээд цадахгүй бол чамайг ч нэмэрлээд идчихэж мэднэ шүү! гэжээ. 

	Ийм үгийг сонссон Бодон ухаа алдталаа, айгаад, Бодь гөрөөс дээр гүйж очиж, Хадны мангаа хамаг загасыг маань идчихлээ гэж хэлтэл Бодь гөрөөс учиргүй уурлаж:

	— Хадны Мангаа идчихлээ гэнэ ээ? Чи яагаад түүнийгээ манаж байсангүй вэ? гэж хашхирлаа. 

	— Манах нь ч манаад л байлаа, гэсэн ч нэмэргүй бүгдийг нь идчих юм чинь. Харин өгөхгүй гэвэл намайг залгина гэж байхгүй юу гэхэд Бодь гөрөөс ууртайгаар өгүүлрүүн:

	— Миний зөв байж, загас барихад ийм хоншоорын хэрэг байхгүй л дээ. Ганцхан чамаас л гайтаж байна. За одоо яая гэх вэ. Бар чи очоод загасаа манаж бай. Бар чамд бол хурц соёо, хурц хумснаас авхуулаад юу дутуу гэх вэ. Бодон, Заан бид гурав ус шавхарч байя!

	Бар, загас тавьсан газар ойртож очоод Хадны мангааг үзэнгүүтээ айж Бодь гөрөөсөндөө харайж ирж. Хадны мангаанаас загас хамгаалж чадах тэнхэл алга гэхэд Бодь гөрөөс ихэд гайхаж:

	— Чи чинь ер юмнаас айдаг юм бий? Хадны мангаа ч соёотой л биз, чи ч соёотой, бас тэгээд чамд хурц хумс байна. Чи түүний гэдсийг нь цоо хазаж, нүдийг нь сох маажих чадалтай байтал юунаас нь айсан юм бэ? Чи ч ишгэнд эрэлхэхээс цаашгүй юм байна. Бас хамаг бие нь эрээн судалтай шүү. Одоо заан чиний ээлж болж дээ. Чи ийм том, бас чадалтай хойно доо! Бид ус шавхахаар явъя гэв. 

	Заан, загас байсан газар очтол Хадны мангаа бүх загасыг нь хомхойрон идэж, дуу шүүгүй байхыг үзлээ. Хадны мангаа хамаг загасыг нь хуурайлчхаад цааш одов. 

	Заан буцаж ирээд Бодь гөрөөсөнд загас ч ер дуусчхаж гэж айлтгав. 

	Бодь гөрөөс маш их уурлаж:

	— Чиний энэ бөөн зовлого чинь юунд хэрэгтэй юм? Ядахдаа хэдэн загас ч манаж чадахгүй, цөмийг нь Хадны мангаад залгиулчих юм! Нүд чинь ийм онигор болоод чи тэнэг байдаг байлгүй. Цөмөөрөө л ус дэмий шавхаад байдаг, хэдэн загас олохоор цөмийг нь Хадны мангаа хүртчихээд байх нь. Та нараас хэн нь ч түүнийг хөөгөөд явуулчих зүрхгүй юм байна. Та нар цөмөөрөө усаа шавхарч бай, би өөрөө загасаа манана! Би хадны мангааг дийлж чадна, тэр ер ингэх ёсгүй. Хэрэв хадны мангаа загас идэх дуртай юм бол бас ажил хийг. Идэх дуртай байтлаа ажиллах дургүй байдаг чинь бүр ичгүүр сонжуураа алдсан хэрэг. Өөдгүй мангаа одоо ч амиа бодсон дээр байхаа гэлээ. 

	 

	 

	Бодь гөрөөс Хадны мангааг дүүжилсэн нь

	 

	Бодь гөрөөс сондуул дээр сууж, ан амьтдын барьж цуглуулсан загасыг манав. Вару модны хальс хуулан авч, нарийхан нарийхан зүсээд залгаж суулаа. Энэ долон боолтоо бүслээд ойрх модны голоос аргамжжээ. 

	Удалгүй Хадны мангаа гарч ирээд Бодь гөрөөсийг айлгаж тэвдүүлэх санаатай хол хол үсэрсээр дэргэд нь ирлээ. Гэвч Бодь гөрөөс юү ч дуугарсангүй, модныхоо долыг цуулан залгаж байв. Тэр ч байтугай Хадны мангаа өөд харах ч гэж оролдсонгүй. Бодь гөрөөсний хийж байгаа ажлыг хараад Хадны мангаа гайхаж, юу хийж байгаа юм бэ гэж асуув. Нөгөө Бодь гөрөөс дуу шуу ч үгүй ажлаа хийгээд байлаа. Тэхлээр Хадны мангаа бүр ярих юмаа олж ядан:

	— Бодь гөрөөс минь чи үүгээр яах нь вэ, над хэлж өгөөч гэв. 

	Бодь гөрөөс ууртайгаар:

	— Мангаа чи, миний ажилд битгий саад бол. Юм асуугаад салж өгдөггүй нь юу вэ. Чи Хадны мангаа мөртөө үзэх нүд чинь сохорч, сонсох чих чинь дүлийрсэн байна! Амьтан хүн, албин чөтгөр аюулт шулам, авралт сахиус, аварга биетэн, ан гөрөөс амьд юм бүхний эзэн мэргэн лусаас айлдсан зарлигийг сонсоогүй юм уу? өнөөдөр их үер болно гэж зарлиг буусан. Чи усны үерт живж үхнэ. Тэгэхээр үхэхээсээ өмнө загас зооглож үзвэл үзээрэй! гэв. 

	Хадны мангаа зусарч зөөлөн дуугаар:

	— Бодь гөрөөс минь над туслаач дээ! Би хаана нуугдвал дээр вэ, хэлж өгөөч! гэв. 

	— Тэр ч яах вэ, чамд би туслахад бэлэн байна. Гэвч урьд улс амьтан, Хадны мангаад тусалбал тусыг усаар хариулдаг гэж ярилцдаг байсан нь дэмий хэрэг биш юм. Хадны мангаа хар дотортой, хайрлах сэтгэл гэж ер байдаггүй, сайн санааг үл үнэлэн, замдаа дайралдсан юм бүрийг эвдэн бусниулж, амьд бүхнийг занан жигшиж, хөндлөн гулд явсан бүрийг хорлон, сайн нөхрөө ч зовлонд учруулдаг юм. Гүтгэлэг хийж, хэл амаа билүүдэн, юм л болбол агсарч догшрон, хүний юмыг өөрийн болгож, ховдог шунахай нь дэндсэн амьтад. Сэтгэл зовох, ичих гэж байхгүй, юм гуйхдаа ч бэлэн, өөрснөө бусдад юу ч өгдөггүй ийм л амьтан даа, Хадны мангаа гэдэг маань. Ер нь товчоор хэлэхэд та нар өрөвдөх сэтгэлгүй харамч, тусыг усаар хариулдаг амьтад. Тийм учраас чи надаас тусламж гуйх хэрэггүй! Намайг сайн санаанаас тусалбал чи ямар нэгэн хорлолтой зүйл хийнэ гэдгийг чинь би мэдэж байна гэхэд Хадны мангаа бүр сандрангуй:

	— Би таны загасыг дахиад ер идэхгүй. Бодь гөрөөс чи бол миний сайн нөхөр. Тийм биз дээ? Чи намайг бусад Хадны мангаа шиг тийм гэж битгий бодоорой! Би бол тэднээс шал өөр. Бодь гөрөөс чамайг би өөрийнхөө төрсөн дүү гэж үзэж байна. Би чиний хэлсэн бүхнийг энэ насандаа хэзээ ч дагаж явна. Би чамайг ердөө мэхлэхгүй гэхэд:

	— Чамайг тэгээд итгэж болох бол уу даа? гэж Бодь гөрөөс асуужээ. 

	— Итгэж яагаад болохгүй гэж Бодь гөрөөс минь! Хэрэв чамайг хүсвэл итгүүлэх гэж би тангараглах уу?

	— Яах юм. Чи тангараглалаа ч гэсэн түүнийгээ болиход чинь хэн ч саад болоо аж дээ? Гэвч чи үнэн, голоосоо миний зөвлөгөөг авах гээд байгаа юм бол миний хийж байгааг дуурайгаад хий л дээ!

	Хадны мангаа тэр даруй босон харайж модны дол хуулж, нарийн зурвас болгоод залгаж эхлэв. Нэлээд байзнасны дараа Бодь гөрөөс:

	— Наадах уяа чинь дэндүү нарийн байна. Чи үүгээр биеэ аврах гэвэл заавал тасарна шүү. Чи надаас хэчнээн дахин л том байна хар л даа. Тэгэхээр наад уяа чинь минийхээс төчнөөн дахин л бүдүүн байх ёстой гэв. 

	Тэгээд Бодь гөрөөс өөрийнхөө долноос мултрах гэж хоёр тийш хүчлэн зүтгэхэд биеэ багласан дол нь тасарсангүй. Ингэхдээ Бодь гөрөөс өөрөө ч тэр долоо таслахгүйг хичээсэн нь мэдээж хэрэг. 

	— Чи намайг хар л даа! Миний хийсэн уяа тасраагүй бүтэн байна. Чи бол заанаас ч том амьтан. Наад нарийн уяа чинь чамайг даахгүй шүү дээ. 

	— Чи над юу л зөвлөөд байна даа, Бодь гөрөөс минь. 

	— Хар усан тэнэг минь. Намайг ажилтай байгааг хараагүй юм шиг байгаад л юм асуугаад байх. Бүдүүн үндэс олоод бөххөн уяа мушгин авч, усны үерт тэсэхээр бүслээч дээ! Жишээлбэл бөх урт хулс аваад одос уядаг аргамж шиг гурван давхарлаж мушги л даа. Чи ер ойлгоогүй л байгаа юм уу даа?

	— Ойлголоо, ойлголоо. 

	— Чи одос уядаг аргамжнаас хамаагүй урт аргамж сүлжих хэрэгтэй. Хэдий хэр урт хийхээ чи өөрөө бодоорой! Одоо чи фикус модны дэргэд байгаа тэр өндөр сенгон1 модыг хар! Хадны мангаа хамгийн том урт хус гурвалж томсны дараа түүнийг сенгон фикус модны хооронд зэл татан уяж, дээр нь тавтай суухаар тэр дороо нэг бүдүүн дүнз аваачиж тавилаа. Тэгээд нөгөө аргамжиндаа нэг гогцоо гаргав.

	Тэгээд Бодь гөрөөс Хадны мангаад томсон аргамжныхаа хэр бөх болсныг шалгаж үз гэж тушаав. Хадны мангаа дүнзэн дээр гарч эгц, босохоор гараа сарвайн, фикус модны мөчрөөс барив. Дараа нь аргамжиндаа бөх тогтохыг хичээн аргамжаа мушгиж гогцоонд нь толгойгоо оруулав. 

	— За одоо ус үерлэхээс өмнө ширүүхэн угзраад үз. Наад олс чинь тасрах нь уу, аль чамайг даах нь уу? гэж Бодь гөрөөс хэлжээ. 

	Хадны мангаа тэр дороо олсноос бүх хүчээр дүүжигнэхэд тэр олс Хадны мангааг даахуйц бөх болсон байжээ. Үүнд Хадны мангаа учиргүй баярлаж:

	— Одоо надад ч айх юм алга боллоо, Бодь гөрөөс минь, олс маань намайг элбэг дааж байна гэв. 

	— Чи их тэнэг байна. Чиний хүч бол усны хүчнээс зуу дахин бага. Чи дахиад бүх биеэрээ дүүжигнээд, олигтойхон тийчилж үз. Тэгээд толгойгоо гогцоонд нь хийж юмнаас барилгүй гар хөлөө сул тавиад дүүжигнэ. Ганцхан тэр гогцоо л чамайг даана, чи ч унахгүй хэрэг. Ёстой бөх бат аргамж болж. Хэрэв усны хүч чамаас хамаагүй их гэдгийг итгэхгүй байвал хэзээ усанд зад цохиулсан цагтаа чи мэдэх болно гэв. 

	Хадны мангаа, Бодь гөрөөсний үгэнд орж, гараа унжуулан дүнзэн дээрээс үсэрч орхив. Аргамж чавхайрч, тэр даруй тамир нь тасарсан Хадны мангаа хөдлөхөө болиод, гар хөл нь унжиж, хэл нь амаараа гаран, нүд нь бүлт үсэрчээ. 

	Бодь гөрөөс баяр хөөр болж:

	— Ингээд үх! Одоо бидний загасыг чи идэхгүй! Ухаан гэж чамд юм алга, над хүрэх чинь хол! гэж хашхирав. 

	Дараа нь Бодь гөрөөс найз нараа дуудаж, Хадны мангааг дүүжилчихлээ гэж ярьжээ. Бодон, Бар, Заан гурав үнэхээр Хадны мангаа дүүжлэгдсэнийг үзээд ийм жижигхэн Бодь гөрөөс тийм том Хадны мангааг ингэж дүүжлэх гэж байдаг юм аа гэж их гайхжээ. Үүнээс хойш тэр амьтад Бодь гөрөөсний үгэнд ч орохгүй байхаас айдаг болжээ. Тэгээд Бодь гөрөөс загасаа хуваа гэж Заанд тушаажээ. 

	Бар, 

	— Том биетэй нь ихийг, бага биетэй нь багыг авч олзоо шударга хуваах хэрэгтэй гэхэд бүх амьтад Барын хэлснийг зөвшөөрвөл ганцхан Бодь гөрөөс эгдүү нь хүрсэн маягтай: — Ай хөөрхий, Бар чиний толгойг чинь хага цохихоос өөр аргагүй болж байх шив дээ! Чи бас тэгж хураана гэж ярина аа? Хадны мангааг хэн алсныг чи шударгаар хэлээд орхи! Түй, ичих нүүргүй гэдэг нь! Олз хуваах болохоор чи тэгнэ. Бас ямар ч ажил хийж чадахгүй шүү! гэж хашхирахад Бар учир тоймгүй уурлаж:

	— Бодь гөрөөс чи сүрхий ухаантай ч гэсэн бид чамд туслах гэж бүх хүчээрээ зүтгэсэн маань багадаад байна уу? Чи бүр үнэнээр нь хэлээдэх! Хэн хэчнээн загас барьсан бэ? Чи барьсан уу? Бүх амьтад зөвшөөрч байхад ганцхан чи дэмий юм чалчиж их зан гаргана гэнэ ээ бас! гэв. 

	 

	 

	Бодь гөрөөс Бар, Баавгай хоёрыг эвдрүүлсэн нь

	 

	Бодь гөрөөс, Барын тэгж их уурласныг хараад маш их айсан боловч айснаа мэдэгдсэнгүй. Бодь гөрөөс өмнөө байгаа загасыг цөмийг нь авч Барын яг хоншоор руу:

	— Май чиний хувь, чи бүгдийг нь гудраарай! гэж хашхиран шидлэв. Бодь гөрөөс тэгмэгцээ яаран далд оров. Мань Бодь гөрөөс загасаар шидэхдээ Барын нүд өөд элс шороо цацсан болохоор нүд ам нь сүрхий өвджээ. Алаг эрээн Бар гуай асгарах нулимсаа гоожуулсаар орилон чарлав. Өвдөх нь арай гайгүй болохоор Бодь гөрөөсөө мөрдөж гарчээ. Бодь гөрөөс хэдийгээр хүч гарган хурдалсан боловч олигтой холдож чадаагүй болохоор Бар түүнийг бариад авдгийн даваан дээр ирэв. Энэ үед Бодь гөрөөс хөндий хонгилтой том мод үзүүтээ: «Би ч аврагдлаа шүү» гэж бодоод нөгөө хонгилд орчихжээ. Бар, модны дэргэд ирж:

	— Бодь гөрөөс чи бууж өг! Чамд одоо гарах газар байхгүй болсон! гэв. 

	— Аа, Бар чи яваа юм уу, намайг энэ хүртэл үдэж өгсөнд чинь магнай хагартал баярлалаа. Чи одоо бүтэн дээрээ эндээс холд, би их ядарч байна, жаахан амаръя гээд учиргүй хөхөрлөө. 

	Бодь гөрөөсний элдэв ажил, инээд доогт Бар бүр ч уурлаад, түүнээс өшөөгөө нэгмөсөн авахаар шийдэж, Баавгайг олохоор явж, түүнтэй учраад:

	— Тэр модны хонгилд нуугдаж байгаа Бодь гөрөөсийг барьж авахад минь туслах биз гэж би итгэнэ. Би тэрний хэгжүүн зан аашийг цааш тэсвэрлэхээ болилоо гэжээ. 

	Баавгай ч Бард туслах болж, хоёр араатан Бодь гөрөөсний нуугдаж байгаа мод өөд явжээ. Үнэний нь хэлэхэд Бодь гөрөөс Барыг Баавгайнаас тусламж гуйх юм гэж ер санасангүй. Тийм учраас хоёр араатны хамт ирж явааг хараад Бодь гөрөөс учиргүй айжээ. Гэвч яавал таарах вэ гэдгээ хурдан мэдээд нуугдаж байсан хонгил дотроосоо цухуйж:

	— Шинжгүй худалч Бар байна даа чи чинь! Миний цагаан Баавгайн оронд цагаан Баавгай өгнө гэж авчаад, харин одоо болохоор муухай бохир хар баавгай өгнө гэнэ ээ. Би ийм муухай хар Баавгай авахгүй, чи амьд дээрээ эндээс зайл! гэж хашхирав. 

	Баавгай Бодь гөрөөсний үгийг сонсоод, энэ муу Бар өрөндөө намайг өгөх гэж хуурч шүү гэж бодов. Маажиг хөлт баавгай хилэгнэж Барыг алахаар дайрч оров. Хоёр араатан зодолдон бие биеэ дайрч гарав. Тэр хоёр бие биеэ ээлжлэн унагаж, цусаа урстал ноцолджээ. Барилцаж авсан хоёр араатан сүүлдээ ухаан алдаж унан үхжээ. Хоёр дайснаа үхсэнд Бодь гөрөөс магнай хагартал баярласан юм гэдэг ээ.

	 

	ТЭНГЭР НУРЖ ГАЗАР УНАХ НЬ ГЭЖ ЗААНЫ АЙСАН НЬ

	 

	Нэг жижиг агуйд унасан Бодь гөрөөс өдөр шөнөгүй уйлсаар байв. Худгаас гарах ч боломж алга, бас тэгээд өлсөж үхэхээс айх бөлгөө. Тэгээд Бодь гөрөөс энэ нас, эцэс хойдод энэрэл нигүүлслээр алдаршсан бурхан тэнгэрээс өршөөл гуйн залбирч гарчээ. 

	— Энэ худгаас гаргах нигүүлсэнгүй өршөөл хайрлаж авраач! Бурхан тэнгэр л өршөөвөл амь аврах арга олон шүү дээ! Ээ, бурхан тэнгэр минь таны дуулгаварт боол би үхэхээс үл аюунам! Амьд бүхэн үхдэг хойно яах вэ. Гэвч та муу боолоо өлбөрүүлж, энэ хуучин худагт бүү тонилгооч! гэж Бодь гөрөөс үглэн залбирлаа. 

	Бодь гөрөөс агуйд суухдаа ихэд тарчилж байв. Энэ үеэр ангаж цангасан Заан ундлах санаатай булаг эрж явжээ. Нөгөө Заан жаахан ч гэсэн ус үзэж магадгүй гээд хуучин худаг дээр очжээ. Худаг дотор сууж байгаа Бодь гөрөөсийг үзээд маш гайхаж:

	— Бодь гөрөөс чи энд юу хийж байгаа юм бэ? Худагт уначхаад гарч чадахгүй байгаа юм шив дээ гэв. 

	Бодь гөрөөс Заантай хэрхэн яривал зохихыг дорхноо ухаараад:

	— Ай хөөрхий Заан минь хошуу чинь урт, хөл чинь бүдүүн мөртөө нүд чинь ийм жаахан байна. Бие чинь том мөртөө хошуунаасаа цааш юм олж харахгүй! Чих чинь ийм далбагар том мөртөө огт ашиггүй, дэлхийн эзэн мэргэн лус бүх амьтанд өнөөдөр тэнгэр нурж, газар унана гэж зарласныг чи дуулаагүй юу? гэхээр чи шалавхан учраа олчих гэхийг сонссон, Заан учиргүй айж:

	— Бодь гөрөөс минь би чамтай хамт нуугдаж болох уу? гэжээ.

	— Үгүй ер дуртай эд вэ! Чи чинь ухаантай байна уу даа? Чи өөрийгөө хараач ийм том биетэй байна шүү дээ! Чи бод л доо, чи над дээр дарж унана, би үхчихнэ л дээ! Тэнгэрт дарагдаж үхнэ гэж айж байхад харин чи намайг дарж алах нь шив гэхэд Заан:

	— Яалаа гэж Бодь гөрөөс минь! Худагт чинь чи бид хоёр багтах зай байна шүү дээ. Би чамайг дарчихгүй. Бас тэгээд чи ч худгийн хананы хонгилд нуугдаж болно. Нэг үгээр хэлэхэд чи ер нь айхын хэрэггүй, би чамайг заяа нь дарж алахгүй гэв. 

	— Үгүй энэ зааныг дээ. Энд чамд бүгчимдэнэ, чи өөр сайн газар олооч дээ. Чи наашаа битгий ор, би айгаад байна гээд Бодь гөрөөс тэнгэр өөд харж:

	— Хараач, хараач, тэнгэр доошоо орж ирж байна шүү! Чи даруулчихгүйн тулд бушуухан явж нуугдах газар ол! гэтэл Заан дээш харж салхинд хөөгдөж байгаа үүлтэй тэнгэрийг харангуутаа худаг руу харайж орлоо. 

	Бодь гөрөөс ганцхан үсэрч, зааны нуруун дээр гараад худгаас гарч:

	— Заан минь худгийнхаа ёроолыг үеийн үед сахиж сайн суугаарай! Тэнгэр чамайг дарж алах гээгүй байна. Тэгж айхын хэрэггүй. Тэнгэр хаа ч унахгүй, энэ бол үүл салхинд хөөгдөж байгаа юм гэжээ.

	Бодь гөрөөсний яваад өгөхөд Заан гарах гэсэн боловч худаг нь гүн болох учир яаж ч чадахгүй худаг дотор эвгүй уйтгарлан хоцорчээ. 


БАР ЯАГААД САРМАГЧНЫГ ИДДЭГ ВЭ?

	 

	Одос Бар хоёр нөхөрлөсөн нь

	 

	Хурц нар шарж, газар дэлхий ургацгүйдэж ган гачиг болоход хөөрхий Одос туйлдан доройтож явжээ. Яс арьс болтол турчхаад ядарч явахад нь бүх амьтад түүнийг гадуурхаад хавьтуулдаггүй байжээ. Одос нэг өдөр Бар л над нэг тусламж үзүүлж мэдэшгүй, өөр хэн ч намайг үзэж харахаасаа өнгөрлөө гэж бодоод Бараас тусламж гуйхаар шийдэж, Бартай уулзахаар явжээ. Барыг олж уулзаад:

	— Бар найз сайн байна уу? Хэрэв чамд өрөвдөх сэтгэл, миний хэлснийг биелүүлэх дур байвал над туслаач! Жаахан хүч тарга авах өвс ногоотой хэсэгхэн газар олж авах гэж бодох юм. Хэрэв чамайг хэлснийг минь биелүүлбэл би хувь заяагаа чамд даалгаж, үг дуугүй захирагдаж байя гэв. 

	Энэ бол Бар махчин болоогүй, хүн, малын алиныг ч иддэггүй үед юм санжээ. Тэд зөвхөн л ялаа дэвхрэгээр хооллож, харин оройхон хэрд бүүргээ түүж иддэг байжээ. 

	Бар найзынхаа энэ үгийг сонсоод ихэд сэтгэл зовж:

	— Одос минь чи битгий гуньж гут. Би чамайг зовлонд учруулахгүй. Чи өөртөө газар эрж ол, харин би чамтай үргэлж хамт байх болно. Тэгвэл чамайг бүх араатан амьтад хүндэтгэж чамаас айж байх болно. Бүх амьтад надаас айдаг болохоор чамд хэн ч зүрхэлж халдан гомдоож чадахгүй шүү дээ гэжээ.

	Энэ өдрөөс эхлэн Бар, Одос хоёр эгшин зуур ч гэсэн бие биеэс салахгүй хамт амьдарч Бар, ялаа дэвхрэг барьж идэж, Одос ногоо зулгааж явдаг болжээ. Түүгээр ч барахгүй Одос цадахаараа Бард дэвхрэг туруугаараа дэвсэн алж өгөхөд Бар түүнийг нь иддэг болжээ.

	Тэр хоёр их л найрсаг сайхан амьдарч байв. Одос ч хөх ногооны шимд их л таргалж хүч ороод хүзүү сээр нь ч бүдүүн болоход бүх амьтад түүнээс үнэхээр ч жихүүрхэх боллоо.

	Нэг өдөр Барыг Одсоос жаахан холдтол нэг сармагчин Барын дэргэд харайж ирээд өгүүлрүүн:

	— Бар чи тэнэг юм аа даа, Одостой үерхэж байдаг. Чи зэрлэг араатан, чамаас ойн бүх амьтад айдаг. Ер нь чамайг энэ ойн хаан гэж шууд хэлж болно. Чи яагаад ямар ч ашиг тусгүй хорхой ялаа, дэвхрэг шавжаар хооллож байдаг юм бэ? Чи бас орой үдэш бүүргээ хэмлэх юм. Ийм юм идээд цадах биш дээ ямар. Чи ер нь өөрийгөө хорлож байх шиг байна даа! Өөртөө арай дээр тохирох өөр идэх уух юм олбол сайнгүй гэж үү? Намайг бодоход жишээ нь Одосын мах байна. Тэр мах хэчнээн зөөлөн амттайхан бэ, ялангуяа шилэн хүзүүний нь махыг яана! Чи түүний махнаас идвэл таргалж, улам хүч орно гэв.

	Бар сармагчны үгийг удаан гэгч бодож үзээд ёстой л зөв санамж өглөө гэж бодоод хэлсэн нь:

	— Сармагчин чи ер нь зөв юм хэлж байна. Би Одостой үерхээд ч яах вэ. Бас тэгээд Одос өлсөж үхэхээс аварч өвс ногоо бүхий хэсэг газар олж өгөөч гэж надаас тусламж гуйж, таргалахтайгаа зэрэг амь насаа над зориулна гэж амласан юм даг. Би түүнийг амлалтаа яаж биелүүлэх нь вэ гэж харж байгаа юм. Харин би үүнийг нь сануулж сэтгэлийг нь зовоох дургүй байгаа юм. 

	— Хэрэв тэгж хэлэлцэж тохирсон юм бол та хоёрт ярих юм ч алга л даа. Чи л өөрөө түүнийг дайрч орхивол дуусах нь тэр гэв. 

	— Энэ л зөв юм, гэвч одоо би ийм сайн сайхан амьдарч байгаа мөртөө ямар ч шалтгаангүй түүнд халдана гэдэг маань их л ичгүүртэй хэрэг болно доо. Амь насаа өг гэж би шууд шаардвал дээр байгаа. Хэрэв гөжөөд байвал чадлаа л үзүүлчихнэ биз! Хэрэв тэр над довтлох гэж зүрхэлбэл би дор нь дуусгачихна газар даа. Би ч Одсоос огтхон ч айхгүй, харин хэзээд түүнтэй хүч үзэлцэхэд бэлэн байгаа юм гэв.

	— Чи түүнийг бодолт байхгүй, бариад л авбал болох нь тэр шүү дээ! Би Одост өстэйдөө хэлж байгаа биш, харин чамд хайртай болоод л ярьж байна. За би явъя, тавтай сайхан амьдраарай!

	— Чамайг ийм зөвлөгөө өгсөн явдалд баярлалаа. Сармагчин минь гэж хэлээд тэр хоёр салж одсон ажээ. 

	Бар тэгчхээд Одос өөд одов. Одос маань чийгт Сувагт хэвтээд хивж байв. Одос, Барын нэг л ерийнх шигээ биш ууртай ирж явааг үзээд айжээ. Одос юу болсныг ойлгоогүй боловч дороо болгоомжилж гарлаа. 

	Бар уурласнаа ч нуулгүй:

	— Одос чи нэлээд удаан намайг дагаж, сэтгэл хангалуун амьдарлаа. Зөөлөн шимт ногоог дураар идэж, тарга авч цатгалдаад байгаа болохоор чамайг амласнаа биелүүлээсэй гэж бодох боллоо. Чи засарч тарга авмагцаа сэтгэл санаа бие махбодоо над өгнө гэж бид хоёр ярилцаж тохирсон. Би чамайг хүлээгээд л байдаг, тэгэхэд амлалтаа биелүүлэх гэдэг бодол чиний толгойд ер орохгүй байх шиг байна. Одоо чамайг би дуртай ч, дургүй ч иднэ дээ гэв. 

	Амийг чинь авна гэж Барын шаардахыг сонсоод Одос их л айжээ. Одос хүзүүгээ гудайлган, эврээ ёрдойлгож, Барын довтлон дайрахыг хүлээв. Эгдүүцэж улаан нүдээ эргэлдүүлэн:

	— Үгүй ер, айхтар дур аа бас! Би эцэнхий туранхай хэвээрээ байсан ч, цуст тулалдаан хийхэд хүрсэн ч, өөрийгөө идүүлэх явдал гаргахгүй. Одоо би бүтэн хүчээ авч тэнхээ тамир орсон хойно, чамаас ердөө ч айхгүй. Би өөрийнхөө амьдралыг чамд даатгаж чамайг мэд гэсэн нь үнэн, гэхдээ тэр чинь чамд өөрийгөө идүүлэх гэсэн хэрэг огт биш. Чиний найз бол миний найз, чиний дайсан бол миний дайсан болог гэж бодоод би чамд хэзээд зөв санаж үнэнч байя гэж хэлсэн үг юм. Хэрэв чамд аюул занал учирвал би өөрийн алтан амиа өгч чамайг хамгаалахад бэлэн байсан юм. Нэг үгээр хэлэхэд би чиний сайн хань нөхөр болох гэж амласнаас биш чиний амттайхан зууш болох гээгүй! Чи миний хүч чадал аль хэр байгааг үзэх үү? гээд Одос нэг жижиг толгодыг мөргөхөд шороо нь зүг зүгт цацагдаж байв. Бас саглагар оройтой том модыг мөргөсөнд тэр мод хадуурт дайрагдсан өвс шиг унав.

	Одосын ингэж сүрхий хилэгнэснийг үзсэн Бар дайрч ирэх нь гэж айгаад эргэж харалгүй зугтан зайлжээ. Бартай дахин дайсагнах болсондоо Одос их л зовно. Одос, Барын хүч чадал, хөнгөн шалмагаас ч айсан хэрэг биш, харин тэр махчин амьтныг араасаа гэнэдүүлж дайрах бол уу гэж айх болжээ. Одос тусламж гуйх санаатай Бодь гөрөөсийг эрэхээр явжээ.

	 

	 

	Одос Бодь гөрөөс хоёр

	 

	Одос ойн ширэнгээр удтал тэнэж нуга, талаар явсны эцэст Бодь гөрөөстэй уулзжээ. Одос хамаг явдлаа эхнээс аваад эцэст нь хүртэл яриад нэмж хэлсэн нь:

	— Би ууртаа Бард хэр чадалтайгаа үзүүлчихсэн. Эврээрээ нэг хөтөл ольчихсон чинь шороо нь бут үсэрлээ. Миний түүнтэй халз тулахдаа айхгүй байгааг Бар мэдэж аваг гэж эргэн тойрныхоо хамаг модыг үндсээр нь урвуулж цацлан хаясан юм! Ер нь миний арьс зузаан, яс бөхийг хараг гэсэн юм. Тэгсэн чинь Бар айгаад явсан. Миний уур ч дороо гарлаа. Харин сэтгэлд минь би дайсантай болсон, бас тэгээд халз урдаас халдаж зүрхлэхгүй зэрлэг араатан гэдэг түгшүүр үлдлээ. Бар хэдий шалмаг ч гэсэн урдаас халдахгүй, заавал гэнэдүүлж араас минь дайрах болно! Ийм учраас миний сэтгэл үргэлж түгшиж, өдөр бүр үүнийг санаж, агшин зуур ч сэтгэл амрахгүй болоод байна. Өвс ногоо зулгаахдаа хүртэл ийш тийшээ харж болгоомжилж явах боллоо. Гэнэдүүлж араас дайрах вий дээ л гэж бодохоос айх юм. Над хэцүү байна. Тэгээд л чам дээр би ирлээ шүү. Чи заль ухаанаараа алдаршсан амьтан байна, дайсан болсон Барыг устгахад над туслаач! гэв.

	— Одос найз минь чиний хэлдэг яриагүй үнэн, урьд би үнэхээр ухаантай байсан. Харин одоо тийм биш болсон. Нэг эмгэн хумс хорхой надаас түрүүлж, миний нүхэнд унаснаас хойш хүч тамир ч зэвэрсэн юм шиг болж толгойд нэг ч арга мэх орохоо больсон шүү! Бас тэгээд Бар Сармагчинтай нөхөрлөж, түүний үг болгонд орох болсон нь тоглоом биш шүү. Тэр хоёр дөнгөж сая нөхөрлөсөн боловч Сармагчин чамайг үгүй хийлгэхээр ятгасан байх. Гэвч чи сэтгэлээр бүү уна. Хэрэв миний үгэнд орвол хэрэг бүтнэ. Чи Ланиас очиж тусламж гуй! Түүний хурц турууг яг л ган хутга гэж мэд. Цавчвал л нэвт зүсчихнэ. 

	— Нээрэн үү, Бодь гөрөөс минь, чи андуураагүй биз. 

	— Ёстой үнэн, би чамайг хуурахгүй л дээ. Харин үүнийг удааж болохгүй. 

	— За тэгье. Бурхан өршөөж, чиний тусалснаар би энх амар үлдэх болтугай! Одоо би Ланийг эрэхээр явъя. 

	 

	 

	Одос Ланиас тусламж гуйсан нь

	 

	Одос Ланийг эрэхээр явж олоод уг болсон явдлаа эхнээс нь эцсийг нь хүртэл цөмийг дэс дараалан яриад ийнхүү өгүүлрүүн:

	— Суу зальт Бодь гөрөөсний зөвлөснөөр чамаас тусламж гуйхаар ирлээ. Миний өдрийн бодол, шөнийн зүүд болж байгаа зэрлэг дайсан Барын мөрдлөгөөс намайг ангижруулж, энэ хүнд хэрэгт над туслаач. Чи миний дайсныг номхотгож чадна. Би чиний биеийн хүч, хурц туруунд чинь найдаж байна. 

	— Одос минь юу гэсэн үг вэ! Суу зальт Бодь гөрөөс эндүүрсэн шиг байна. Бусад араатантай бол би хурц турууныхаа чадлаар үзэлцэх сэн. Гэтэл хурц хумс, хурц соёотой Бартай үзэлцэх тэнхэл над яаж байх вэ. Би түүнийг дийлнэ гэж үү? Үгүй байх аа! Хөнгөн гавшгайн хувьд бол чи бид хоёр ив ижил байх. Намайг Барын өөдөөс тулалдана гэдэг чинь нялх хүүхдийг том хүнтэй барилдуулна гэсэн үг. Ийм учраас би чамд чин сэтгэлийнхээ үгийг хэлье. Чи цаа бугаас тусламж гуй. Түүний хүзүү нь урт, эвэр нь олон салаатай хурц хойно Барыг амархан дийлнэ гэж би бодож байна. Нэг л удаа олиход муу Барыг цоо мөргөөд хаячихна. Хоёр дахь удаа мөргөх юм бол бард үлдэх ч юмгүй биз!

	— Тийм л юм бол би цаа бугад очъё доо. Аз жаргалтай амьдарч байгаарай!

	— Одос эрүүл энх явж зорьсон хэргээ бүтээгээрэй. 

	 

	 

	Цаа буга Бартай тулалдахыг зүрхэлсэнгүй

	 

	Одос, цаа бугыг эрж явсаар олоод бүх түүхээ ярьж өгсний дараа:

	— Чамайг хурц жад шиг олон салаа том эвэртэй учраас миний аюулт дайсан Бараас намайг хамгаалж чадах амьтан гэж Лань над ярилаа гэжээ. 

	Цаа буга Хариу болгож хэлсэн нь:

	— Над өрөвдөх сэтгэл байна, гэвч Лань ерөөсөө худлаа хэлжээ. Би Барын өмнө яаж ч чадахгүй. Тэр миний эврийг сүрхий зэвсэг юм гэж бодож л дээ. Үнэндээ ашгаар бага мөртөө авч явахад тээртэйг нь яана! Бас тэгээд толгойд ч тийм гоёлтой юм биш. Миний толгой бол далдуу мод салаалсан мөчрийн суурь болдог шиг энэ эврийн тулгуур л болж байгаа юм. Зөвхөн миний хүзүү хэтэрхий богинохон, ямар ч хүч байхгүй, дайсан ёстой ганц дайраад л буулгаад хаячихна. Би Барыг хараад үхсэн амьд хоёрын хооронд болчхоод л бүх биеийн үс босоод ирэх шиг болдог юм. Хэрэв чи намайг Бартай үзэлцүүлье гэж санаж байгаа бол би өршөөгдөж амьд үлдэхгүй. Тэр чинь намайг ёстой яах ийхийн зуургүй юу ч үлдээхгүй залгина! Чамд тусламж үзүүлж болох ганц сайн амьтан бол зэрлэг бух л байна. Түүний бие нь ч том, хүч гэдэг нь ч олиггүй их, эвэр нь жад шиг хурц болохоор түүнээс бүх ан араатан айж зугтаадаг юм. Чи тэрнээс л тусламж гуй!

	— Цаа буга чамд гялайлаа. За тэгвэл би зэрлэг бухад очъё доо. Сайн сууж байгаарай! гэжээ. 

	 

	 

	Одост Зэрлэг бух зөвлөгөө өгсөн нь

	 

	Одос Зэрлэг бухыг эрж явсаар олж уулзаад, бүх явдлаа эхнээс нь эцэст нь хүртэл ярьсныхаа дараа ийнхүү өгүүлрүүн:

	— Чамд хувь заяагаа даатгахаар Цаа бугын зөвлөснийг дагаж чам дээр ирлээ. Миний өшөөт дайсан Барыг тонилгохыг чиний дур л мэднэ. Ямар ч гэсэн түүнтэй тулахад чамд амархан байх. 

	Зэрлэг бух хариу болгож хэлсэн нь:

	— Би Бартай тулалдахад ер нь айх юм алга. Үүн тухай Цаа буга ч үнэн юм ярьж. Ер нь тэгээд чамд л гэж хэлэхэд, хэрэв Бар халз өмнөөс дайрвал би түүнийг яриагүй дийлнэ. Харин тэр чинь заль гаргаж эхлээд гэмгүй юм шиг зугтаад, гэнэт араас үсэрч дайрах юм уу, эсвэл гэтэж ирээд, омруунаас зуурчихвал би түүнийг яаж ч чадахгүй болно. Би яг л чам шиг хойноосоо дайрна байх гэж айгаад байна. Хэрэв Барыг нүүр учирч халз тулъя гэвэл би буцахгүй. Одоо чи миний үгэнд ороод Хирст оч. Тэр чамд тусламж үзүүлж чадах магадгүй. Хирсийн далагнасан арьсыг Барын шүд байтугай бууны сум ч бараг цоолж чадахгүй бөх шүү дээ. Тийм учраас Бар бол Хирст аюултай биш. Хирсийн эвэр нь хамрынхаа тэг дунд байдаг юм. Энэ эвэр нь араатныг айлгадаг зэвсэг нь юм. Хирс эгц дайрч, замдаа дайралдсан бүрийг арчин тонилгож, дэвслэн хаядаг юм!

	— Чи тэгээд намайг Хирст очвол дээр гэж бодож байна уу?

	— Тийм ээ, Хирст очсон дээр. Миний зөвлөснөөр бурхан чамд хайр хишиг хүртээх болтугай!

	 

	 

	Одос Хирс хоёр

	 

	Одос Хирсийг эрж явсаар олж уулзаад учир явдлаа цөмийг нь дэс дараалан ярьсны дараа хэлсэн нь:

	— Миний дайсан Барыг устгах хэрэгт чамаас тусламж гуй гэж Зэрлэг бухын зөвлөснөөр би чам дээр ирлээ. Ойн бүх ан араатан чамаас айдаг, би чиний үл хорлогдох бие, асар их чадалд чинь итгэж байна. 

	Хирс хариу болгож хэлэхдээ:

	— Бартай үзэлцэхэд над ч үнэндээ айх юм алга, энэ ч үнэн. Над ямар хэр бөх зузаан арьс, бат бэх яс байдгийг үзэж байгаа биз дээ! Бар хэчнээн цусанд дуртай ч гэсэн зөвхөн халз урд талаас довтолбол би түүнээс айхгүй. Гэвч Бар шударга тулалдахыг зүрхлэхгүй. Тэр залилчихна. Тэр чинь барилцаж авахаас зайлсхийж, бутан дотор нуугдаж байгаад араас гэнэт дайрах болно. Хөнгөн гавшгай биетэй болохоороо амархан эргэлдэж чадна. Хэрэв хурц хумсаараа нүдийг минь сох маажиж орхивол цаадахыг чинь би мөргөж чадахгүй болно. Би бол зөвхөн урагшаа л ухасхийхээс биш хажуу тийшээ нугарч эргэж чадах биш дээ. Хэрэв Бар над дээр үсрээд гарчихвал би яах вэ? Тэгвэл намайг аврах гэж хэн Бартай тулах вэ? Нэгэнт Бар муу арга хэрэглэх хойно би л ялагдана шүү дээ. Харин чамд хэлэхэд чамд туслах нэг сайн амьтан бол Кентус2 байгаа юм. Тэр бол айхавтар цовоо сэргэлэн, хөнгөн шингэнээрээ алдаршсан амьтан, чамд тусалж чадах байх. Юу бол юу хийж чадах амьтан гэж би боддог юм. 

	— Чамаас тусламж эрэхээ больж би Кентуст очих болж байна уу?

	— Тийм ээ, миний үгэнд ороод Кентуст очсон нь дээр. 

	 

	 

	Кентус Одост туслахаас татгалзсан нь

	 

	Одоо Кентусыг эрж явсаар олж уулзаад бүх явдлаа дэс дараалан ярьсны дараа хэлсэн нь:

	— Журамт нөхөр Кентус чи миний өшөөт дайсан Барыг устгахад тусална байх гэж чамд хичээнгүйлэн найдаж байна. Чи бяраар дутмаг байлаа ч гэсэн би чиний арга ухаанд найдвар тавьж чамайг нэг тийш нь болгож өгөх байх гэж бодож байна шүү. 

	Кентус:

	— Том ч бай, жижиг ч бай, бүх ойд миний айдаг амьтан гэж байхгүй нь үнэн. Би өөрөө биеэр жижиг ч гэсэн надаас бүх амьтан айдаг юм. Нэг л харж орхивол ямар ч амьтан надаас зугтана. Харин Бартай тулалдахад хүрэхтэй зэрэг би өөрөө түүнээс учиргүй айх болно. Тэр миний бүх заль мэхийг нэгд нэггүй мэддэг учраас би түүнийг хуурч чадахгүй байх. Үнэнээ хэлэхэд Барыг үзэнгүүтээ миний ухаан балартаж бүх бие мэдээгүй болж оройны үс босох шиг болдог юм. Бар гэдэг чинь надад үхэл гэсэн үг. Тэр дороо цээрлүүлэхгүй бол би ч байсан газраа үхнэ гэсэн үг дээ хө. 

	Гэвч чи битгий гуньж гутар. Мухар ухна, ишигнээс тусламж гуйвал чамд дээр. Сайхан сэтгэлтэй, ямар нэгэн гай зовлонд учирсан амьтанд туслахдаа дуртай амьтан болохоор Ухна ишиг чамайг өрөвдөж тусална. Миний үгэнд ор, эс орвол сүүлд гэмших болно гэжээ. 

	Кентусын үгийг сонссон Одос бодлогоширч баахан дуугүй зогсов. Тэгээд бяцхан Мухар ухна ишиг аюулт араатнаас аварч чадна гэж ер сэтгэсэнгүй. Тэр ишиг чинь ямар хүч, ямар ч зориг, ямар ч эвэр соёогүй амьтан! гэж бодсон Одос:

	— Кентус чиний зөвлөж хэлсэн үг ямар ашигтай юм бэ? Хурц соёо хумс бүхий Бартай Ухна ишгийг тулалдуулж болно гэж үү? Муу ухна ишгийг юу ч болгохгүй тастаж хаяна шүү дээ! гэв. 

	— Үгүй, Одос чи дэмий юм бодож байна. Чи жижиг жолоогоор том галт онгоц залдгийг битгий март. Ухна ишиг мухар ч гэсэн хурц ухаантай, чамд заяа нь гай зовлон учруулахгүй, чи миний үгэнд ор! гэжээ.

	 

	 

	Ухна ишиг Бартай тулалдахаар шийдвэрлэсэн нь

	 

	Одос мухар Ухна ишгийг эрж явсаар олж уулзаад бүх явдлаа эхнээс нь эцсийг нь хүртэл дэс дараалан яриад, ийнхүү өгүүлрүүн:

	— Найз минь чи сайн санаат амьтан. Гай гамшигт учирсан бүх амьтанд үргэлж тус хүргэдэг, амьтан бүрд ээлтэй гэдэг. Би чамаас тусламж гуйхаар ирлээ, над тусалж үзээрэй! Хорон санаат муу Барыг дарахад над тус хүргээч. Дайсан болсон Барыг даралцахад чамайг тус дөхөмтэй бүхнийг хийнэ гэж би үнэн зүрхнээс найдаж байна. Би ер нь чиний үгэнд орж юу хэлснийг чинь биелүүлж байна шүү. 

	Ухна ишиг:

	— Би чамд тусалъя, харин чи айхын хэрэггүй шүү! Би Барыг аргалж чадна гэдгээ мэдэж байна. Чи миний хойноос тайван дагаж яваад өвс ногоо идэж л бай. Бар үүгээр хэдийд л үзэгдэнэ, тэр цагт би түүнтэй тулалдана гэжээ. 

	 

	 

	Ухна ишгийг Бар үзээд айж зугтаасан нь

	 

	Ухна ишиг ингэснээ Одост, бананын3 талбайгаас холгүй өөр газар бэлчээрлэ гэжээ. Банан модны навчис бүгд шарлаж гандаад уначсан дан гол үлдсэний дотор ялзарч өмхөрсөн гол цөөнгүй байв. 

	Эргэн тойронд шимт өтгөн ногоо ургажээ. Одос баярлан, шинэ ногоо амтархан идэж цадаад бага шиг хонхорт орж хивэн хэвтэв. Ухна ишиг нэг ч алхам холдолгүй Одсоо манаж байлаа. 

	Энэ үед өтгөн ширэнгээр нэвтэрч явсан Бар, Сармагчинтай учирвал нөгөө Сармагчин:

	— Чи юунд бутанд нуугдаж байгаа юм бэ? Одсоос айгаагүй биз дээ? Чи ийм аймшигт соёо, асар том хумс, арзайсан хурц шүдтэй байна. Чи түүнийг хэсэгчин тасчаад хаячихна шүү дээ. Одсоос айхдаа чи ичихгүй байна уу? Ойн амьтны хаан чамайг хамгийн хулчгар зан гаргаад байвал чиний хөнгөн гавшгай дийлдэшгүйд хэн итгэх вэ? гэхэд Бар:

	— Тийм ээ, би ч Одсоос айгаагүй л дээ. Гэвч түүнтэй барилцан авч хий дэмий цус урсгаснаас гэдсээ түнхийлгэчхээд унтахаар нь юм уу, аль хивж хэвтэхэд нь араас нь дайрвал дээр байгаа гээд би хүлээж байна. Тэгвэл Одос яаж ч чадахгүй. Ингээд би амарч байна гэжээ. 

	— Одос нэгт Ухна ишигтэй найзлаад Ухна ишиг үргэлж түүнийг манаж байгаа хойно одоо чиний араас нь дайрдаг өнгөрсөн байх. Харин ч Одос өөрөө урьдаар чамайг дайрч гэдсийг чинь хүү мөргөх бий! Юуны урьд Ухна ишигний учрыг олчих хэрэгтэй. Тэр Ухна ишиг чамайг тулалдъя гэж уриалсан, чамд айх юмгүй бүр сайн л даа. Тэгвэл нурууг нь хуга цохиод, толгойг нь тас хазчихаарай. 

	— Сармагчин чи үнэн ярьж байна уу?

	— Би чамд худал хэлээд яах вэ дээ? Өөрөө явж үзээд л мэднэ дээ гайгүй!

	Тэр даруй Бар, Ухна ишгийг олж тастаж хаяхаар явлаа. Сармагчин ч алсаас Барыг харж байхаар модон дээр үсэрч гарав. Ухна ишиг ч Сармагчин, Бард далдуур арга заль зааж өгч байгааг илт мэдсэн бололтой. Махчин Барыг гарч ирэхээс өмнө мухар Ухна ишиг тосож очоод:

	— Харин чи өөрөө хүрээд ирэв үү? Чамайг эрж олох гэх явдалгүй боллоо. Би Бар чамтай аль эрт нэгийгээ үзэлцэх гэж бодож байсан юм. Чамайг хүсвэл чамтай хэд хоногийн турш ч тулахад бэлэн байна. Чи одоо миний чадлыг үз дээ! гээд Ухна ишиг банан модны ялзарсан гол нэгийг мөргөж унагаад, бас нэгийг хойд хөлөөрөө тийрч унагав. 

	Бар Ухна ишигний ийм чадалтайг үзэж айгаад өтгөн бутанд нуугджээ. Сармагчинд хууртлаа гэж Бар боджээ. Ухна ишигний унагасан банан модны гол нь ерийн өмхөрсөн эд гэдэг Барын толгойд орсонгүй. 

	Сармагчин тэр даруй Барын хойноос хүрч ирээд;

	— Бар чи зогсож бай, юунд зугтаагаа вэ? Чи чинь юунаас нь айсан юм бэ? Юу болсныг чамд би хэлж өгье, чамайг цаадах чинь мунхруулчхаж! Ухна ишигний унагаасан банан мод чинь бүр өмхөрч ялзарсан байсныг чи ойлгохгүй байна. Харин чи түүнийг ёстой банан мод гэж бодож байна. Өмхөрсөн банан модыг би ч гэсэн хугалаад унагана гэхэд Бар зогсоод асуусан нь:

	— Энэ чинь ёстой банан мод биш өмхөрсөн байсан юм гэж үү?

	— Би чамайг хэзээ ч мэхлээгүй. Худлаа гэвэл чи өөрөө очоод үз л дээ!

	Тэгэхлээр Бар буцаад явлаа. Тэр үед Ухна ишиг цөөрмийн хөвөөн дээр очоод Барын ойртож ирэхийг үзээд:

	— Бар чи үхэх гэж бодоод байна уу? Чи дахиад л яваад ирэв үү? Чи намайг саяхан нэг Бар идчихээд байгааг мэдээгүй байна уу? Ганц толгой үлдсэнийг нь цөөрөмд хаячихсан, чи харвал хар л даа! гэв. 

	Бар цөөрөм рүү өнгийж үнэхээр нэг Барын толгой байхыг үзэв. Барын тийшээ харж байх завсар Ухна ишиг лембайунг4 цэцэг зажилж байтал өөрийн нь ам хоншоор цустай юм шиг улаан болсон байв. Ухна ишиг Бар өөд ухасхийлээ. Ухна ишиг усан доторх нөгөө Бар идсэн шигээ, өөрийг нь тастаад хаячих гэж байх шиг санагдахаар Бар хар хурдаараа давхиж ой руу далд орлоо. 

	Барын тэгж ухаангүй зугтаан давхиж явааг Сармагчин зэвүүцэн харж, хойноос нь харайж хашхирсан нь:

	— Бар чи хүлээж бай, хүлээж бай! Чи яасан тэнэг юм бэ? Ухна ишиг үргэлж чиний толгойг эргүүлж хуурч байна. Чи ер юм мэддэггүй амьтан гэж үү? Чи цөөрөм дотор юу харснаа мэдэж байна уу? Чи түүнийг өөр Барын толгой гэж бодоо юу, тэр чинь чиний өөрийг чинь толгойн дүрс байхгүй юу! Ухна ишигний ам улаан байгаа чинь лембайунг цэцэг идсэнийх. Тэгэхэд чи түүнийг цус л гэж бодож. Ухна ишиг чамайг иднэ гэдэг ч ёстой дэмий хэрэг, харин чи тэр лүдийг идчихэд амттайхан зууш болно, чи над итгэ гэв. 

	— Чи үнэн хэлж байгаа биз. Гэвч би урьдаар жаахан бодъё гээд «Ухна ишигний намайг идэх гэж ухасхийхийн харахтай л зэрэг, над довтлох зориг бүрэн байгаа нь илт байна. Гэвч Барын мах түүнд таалагдана гэж үү» гэж дотроо бодлоо. 

	Ингэж байтал Сармагчин:

	— Чамд бодоод байх юу байгаа юм бэ? Чи ёстой тэнэг амьтан шив дээ! Чам өөд ухасхийхээр л чи сүнсээ алдаж чичрээд байх юм. За яая гэхэв, чамайг тэгж айгаад байвал, би хамт явахаас биш дээ. Би чамайг унаад, ойчихгүйн тул хоёулаа сүүлээ хооронд нь холбочихъё. Бүх замдаа би чамд зөвлөгөөн өгье гэв. 

	Бар ч буцаад хөдлөхөд дээр нь Сармагчин ч суучихсан, сүүлээ ч бөх бат холбочихсон байв. 

	Муу Сармагчин Эрээн алаг мангарыг үргэлж уруу татаж байгаа болохоор Барыг буцаж ирнэ гэж Ухна ишиг мэдэж байжээ. Бар унасан Сармагчин ирж явааг харсан Ухна ишиг омогтойгоор:

	— Ай хө, Сармагчин чи яагаад өнөөдөр ганцхан Бар авчрав? Чи өдөр бүр хоёрыг авчирч байх ёстой биш бил үү! За наадахаа бушуухан нааш нь аваад ир, би гэдсийг нь хүүлж, зүрхийг нь идэх гэсэн юм гээд Барын өмнөөс ухасхийв. 

	Ухна ишиг гэдсийг нь хагална гэсэн үгийг Бар сонсоод үхтлээ айж, хол хол харайн нисэх мэт зугтааж өтгөн бутанд далд орлоо. Сармагчин ч Барын нуруунаас унаж Бард чирэгдэж мод мөргөж, модны мөчир гишүүнд цоо шаалгаж үхэж байгаа доройтсон дуугаар хэчнээн хашхиравч Бар ер энэ хараал зүхлийг анхаарсан шинжгүй газраар чирч давхисаар л байжээ. Бүр эцсийн бүлэгт Сармагчнаас Барын сүүлэнд хоцорсон сүүлний тасархайнаас өөр юү ч үлсэнгүй гэнэ. Тэр үеэс эхлэн Бар өөрийгөө хууртсан гэж тооцоод бүх Сармагчинд хонзон санаж Сармагчныг хаа дайралдсан газар нь юу ч үлдээхгүй иддэг болсон юм гэлцдэг. 

	Мөн Сармагчны хаан тэр үеэс эхлэн Бард өдөр бүр хоёр Сармагчнаар зоог барьдаг болсон юм гэнэ билээ. Хэрэв л тэгэхгүй бол бүх сармагчин дуусах байсан юм гэдэг. Бар, байнга сармагчин агнах бөгөөд эсвэл тэдний суусан модон дор гэтэж, хоёр сармагчин идтэлээ хүлээдэг болжээ. 

	Ийм учраас сармагчны хаан сармагчнуудаа өдөр бүр шодож, шоонд таарсныг нь Барын зоогт өгөх тийм дэглэм тогтоосон гэнэ ээ.

	Сармагчин үргэлж хорон санаатай гэж сэжиглэгдсээр гэнэ ээ. Тэд сайн санаж явдаг сан бол хүндлэгдэж байх сан даа.

	Одос Ухна ишиг хоёр одоо хүртэл нөхөрлөсөөр байдаг гэнэ. Одос Бар хоёрын үлгэр энэ дээ. Тэр хоёр зүү орох завсаргүй нөхөд байснаа зүрхэлж учрахгүй заналт дайсан болжээ. Тэнгэрийн дур хойно доо. 


ТУСЫГ УСААР ХАРИУЛСАН НЬ

	 

	Модонд дарагдсан Матрыг авралцаач гэж Бодь гөрөөс Бухаас гуйсан нь

	 

	Өргөн голын эрэг дээр джави джави нэрт нэг мод бөхийн ургасан байж гэнэ. Тэр модны мөчир бороотой үед усанд хүрэхээр тийм их унжсан байжээ. Модны бүр ёроолд агуй шиг нэг том нүх байлаа. Үндэс нь усанд харагдаж, олонх нь мөлчийтлөө угаагдсан байв. Модны гол бүтэн үндсэндээ арай гэж торон, харахад аймаар ажээ. Энэ модонд, хүн зүрхэлж үл ойртох бөгөөд зөвхөн халуун өдөр л ан амьтан очиж, ус халих үед норсон элсэн дээр нь амардаг байжээ. 

	Харин Матар усны эрэгт гарахдаа уул модны ёроолын үндсэн завсар голдуу хэвтэх бөлгөө. Нэг өдөр ус ихсэхэд Матар модон дор орж, элсэнд хошуугаа шаагаад унтчихжээ. Ус татарч байх, усны савандаа буцаж орохыг мэдсэн ч юмгүй Матар хурхиран унтсаар байв. Удсан ч үгүй хүчтэй салхи гарч нөгөө мод Матрыг даран унажээ. Матар айсандаа сэрээд модон дороос гарах гэж бүх хүчээр оролдсон боловч уул мод даанч хүнд байсан учир дороос нь гарч ер чадсангүй. Өвдөхийнхөө эрхэнд ямар нэгэн амьтныг авраарай гэж дуудаж гэнэ. 

	Энэ үед Бодь гөрөөс гол дээр иржээ. Бодь гөрөөс өөрийн заншлаар усанд орж, наранд ээх гэж явсан юм санжээ. Бодь гөрөөс унасан мод, түүнд дарагдчихаад тусламж гуйж байгаа Матар хоёрыг гэнэт үзээд цочжээ. 

	Матар эелдэг зөөлөн дуугаар:

	— Хайрт Бодь гөрөөс минь! Чи ач хүргэх ариун цагаан сэтгэлтэй дотно танил амьтанд туслахдаа бэлэн байдаг билээ! Чи яг цагийг нь олсон юм шиг ирж, намайг үхлээс авраач. Энэ модон дороос гарахад тусалж, намайг өрөвдөн хайрлаач. Чи ямар ч амьтныг туслалцуулахаар дуудан ирүүлж чадах учир энэ модыг миний нуруун дээрээс авч хаяхад тийм хэцүүгүй биз. Чиний үгэнд орохгүй амьтан байх биш, аль нь ч чиний тушаасан юмыг баяртай хийх болно! гэжээ. 

	Бодь гөрөөс ийнхүү өгүүлрүүн:

	— Тэсвэрлэж бай, хүлээ! миний хэлэх үгийг сонсож бай! Чи ч яах вэ, зовлон учирч өөрөө аюулд орсон болоод л ингэж эелдэг ярьж байна. Гэвч чиний хорон санаа чинь хэзээ ч хэвээр үлдэнэ дээ! Одоо чи намайг магтахдаа баячуулын өгөөмөрт бялдуучлагч гуйлгачин шиг л байгаа юм. Гуйлгачин хүн юм л салгаж авбал хуурамч нялганана л даа. Чи ч гэсэн энэ хуурамч үгээрээ өөртөө туслуулах гэж намайг ятгаж байна. Би ч чиний муу ов мэхийг мэднэ л дээ! Чамд сайн юм хийхэд чи ердөө ч баярлаж чадахгүй гэв. 

	— Тийм муу юм бодсоны хэрэггүй Бодь гөрөөс минь! Би чамайг хууръя гэж ер бодоогүй байна. Чи үнэхээр шалмаг ухаалаг амьтан. Чиний сайн санаатай, тус хүргэх дуртай, муу юм хийдэггүйг чинь мэдэхгүй ямар амьтан байх вэ дээ!

	— Чиний гоё үгэнд миний эгдүү хүрч, чамд ч итгэхтэй, үгүйтэй л байна. Зусар бялдууч занд би дургүй. Гай зовлонд орсон амьтанд туслах явдал бидний үүрэг гэдгийг би мэдэж байна. Тийм ч учраас чамд туслах хэрэгтэй юм. Чамайг аятайхан үг хэлж яриа дэлгэсэн болохоор чамд туслах гэж байна гэж битгий бодоорой. Бүх ан амьтад бие биедээ, ялангуяа гай гамшигт орсон үед тусалдаг байх ёстой. Тэгэхээр чи намайг тусална гэж найдаж болно. Харин одоо чи намайг хэтэрхий магтахаа боливол таарна гэж хэлээд Бодь гөрөөс Матарт туслахаар ойг чиглэн явлаа. Удсан ч үгүй Бухтай уулзаж хэлсэн нь:

	— Найз Бух чамаас юм гуйх гэж ирлээ. Голын эрэгт нэг Матар модонд даруулчхаад хариугүй үхэх гэж байна. Түүнд туслаач!

	Бух:

	— Бодь гөрөөс минь чиний гуйлтыг биелүүлэх гэдэг чинь боож үхэх гэсэн үг байна. «Хөнгөнийг эрсээр хүндэд тулгарах» гэдэг зүйр үг чи мэднэ шүү дээ. Матарт тусалж яах юм бэ? Үхвэл үхэж л байг! Тэрүүнд сайн ч байсан, муу ч байсан ер ялгаа алга. Түүний хэрцгийд амьтан бүр гасалдаг. Тэр хэрээ мэдэхгүй худалч амьтан. Ер нь цэг үгээр хэлэхэд ердөө л мэхэлдэг золиг байгаа юм. Түүнд туслах гэдэг чинь хортонд тусална гэсэн үг. Бид гэм хийгээгүй ч гэсэн сайн юм ер үзэхгүй. Муу санаат амьтан тусыг усаар хариулна. Матар ч тийм л амьтан. «Чамд бол бурам өгөхөд чи над хор өгнө» гэдэг зүйр үг бий. Тийм биз дээ? гэв. 

	— Энэ ч яриагүй зөв. Хорон санаат амьтныг хань нөхөд гэж болохгүй. Гэвч бид ямар ч хайр хишиг хүлээхгүйгээр ойр хавийнхандаа туслах үүрэгтэйг мартаж болохгүй. Түүгээр ч барахгүй бид гай гамшигт автагдсан дайсандаа туслах нь бүр ч сайн хэрэг. Хэрэв бид ганцхан хань нөхдөдөө туслаад бусдад туслахгүй гэх юм бол бидний нандин сайхан сэтгэлтэйг тэр болгон гайхахгүй. Бух минь миний үгэнд ор, амь насанд аюултай байлаа ч гэсэн хамт явж хэрэгтэй бүхнийг хийе. Хэрэг болбол дотно амьтанд туслаад үхсэн ч би баяртай үхнэ. Би өөрийн дайсанд туслахдаа бүр ч их баярлана. 

	Бодь гөрөөс Бух хоёр замдаа орж явлаа. Бух их халууцаж усанд ороод, хоёул, Матар дээр очвол мань Матар дөнгөж голтой төдий амьсгаадан:

	— Хайрт найз Бодь гөрөөс минь над хурдан туслаач! Чи найз Бухдаа миний нуруун дээр байгаа модыг эврээрээ авч намайг сулла гэж хэлж өгөөч гэв. 

	— Сайн сэтгэлийн угаас чамд туслахаар чи хорон санаагаар хариулахгүй гэдгээ тангараглавал Бух тусална гэж Бодь гөрөөсний хэлэхэд Матар:

	— Ингэж яриад яах вэ дээ, Бодь гөрөөс минь. Нөхдийн сайхан сэтгэлийг хороор хариулдаг юм гэж хаа байсан юм бэ? Очиж очиж би тэгэх юм гэж үү дээ? Би бухыг мэхлэх гээгүй. Тийм бодол огт төрөөгүй байна. Хэрэв би худал хэлдэг юм бол энэ байранд минь намайг тэнгэр ниргэх болтугай! гэж хашхирчээ. 

	Тэгэхлээр Бодь гөрөөс Бухад:

	— За найз минь энэ модыг нь аваад хаячих даа гэж хэлэв.

	Бух:

	— Ийм том модыг би өргөж дийлэхгүй, бас тэгээд наадахын чинь үндэс газраас онгилогдоогүй байна шүү дээ гэв. 


Бодь гөрөөс модыг эргэн тойрон явж хараад нэг арга олсон маягтай хэлсэн нь:

	— Энэ модыг өргөхөд гайгүй амархан юм байна гэж би бодов. Энэ модны газраас тасраагүй байгаа бүх үндсийг ухаж сэндийлбэл тогтворгүй болж өөрөө ус руу ойчно. Бух чи одоо энэ модны үндсийг эврээрээ олиод орхи, тэгэхээр өнхрөөд уначна! гэжээ. 

	Бух: «Ер нь Бодь гөрөөсний хэлдэг зөв байна шүү» гэж бодоод хүч хайрлалгүй ажиллаж гарав. Тэгээд Бухын нүд улаанаар эргэлдэж модны ёроолын үндсийг эврээрээ тас сэжлэн дуусгахад том мод ус руу унаж, загас айлгасан их нүргээн болов. Дөнгөж амьтай байсан Матар ч хүнд модон дороос гарч амьсгаа аван үхлээс аврагджээ. 

	 

	 

	Бух Матрыг голд аваачсан нь

	 

	— Бух минь би чамтай сайн найз болох дуртай байна. Намайг Бодь гөрөөснөөс дор гэж битгий бодоорой. Чиний над хүргэсэн тус маш их юм. Би ачийг чинь яаж хариулах билээ? Хэрэв чи л ирээгүй бол би энэ муу модонд няц дарагдах байлаа. Эс тэглээ ч гэсэн өлбөрч үхэх байлаа. Найз минь би бүр туйлдаад байна. Хөл минь ер мэдээ алга, намайг л голд хүргэж аль гэж Матар гуйжээ.

	Матар хэдий өвчтэй байсан ч усанд орохтойгоо зэрэг эдгэрч, тамир суудгийг цөм мэдэх билээ. 

	Бух, Матрын эелдэг зөөлөн үгийг сонсоод түүний гуйсан зүйлийг биелүүлэхээр шийдэв. Матар, Будыг унаад, Бух түүнийг ус өөд авч явлаа. Тэр даруй Бухын төлөө айсан Бодь гөрөөсний дотор эвгүйцэв. Бодь гөрөөс нэг том чулуун дээр харайн гарч Матрын байдлыг анхааралтай ажиж байлаа. 

	— Бух чи намайг голын тэг дунд хүргээд аль, тус хийвэл, дуустал гэдэг шүү дээ! гэж Матар хэлэв. Энэ үед Матар тавьсан тангаргаа дотроо няцаж Бухтай үзэлцэхээр шийдээд байжээ.

	Бух татгалзаж:

	— Би усанд бүр орчоод байна, цааш орж сураагүй гэвэл, Матар хариу болгож хэлсэн нь:

	— Намайг, жаахан ойртуулаад аль гэхэд хэл ам татах юу вэ? гэлээ. 

	Матар бүр хэрүүл цуугиан гаргахдаа бэлэн болсныг үзсэн Бух:

	— За яах вэ, би чиний хэлснийг биелүүлье... Харин ус одоо хүзүүгээр татаад байна. Эврээрээ газар ольсоор байгаад бүр эцэж гүйцээд чи их хүнд байна, одоо буу. Чамайг үүрээд явахад их бэрх байна. За буу, би эрэг өөд бушуу гаралгүй болохгүй гэлээ. 

	Матар:

	— Эрэг дээр гаръя гэнэ үү? яв, яв би чамайг барьж байгаа биш! Харин чи миний дур хүрээд байгаа омруугаа орхиод яваарай! Би хоёр өдөр юү ч идээгүй өлсгөлөн хоосон байсан. Чиний омрууг харахад амттайхан тарган шиг байна. Чи өөрөө эс мэдэх биш! Чи намайг өрөвдөж үзсэн хойно бүр л өрөвдөж үз. Чамайг омруугаа өгөхгүй бол би чиний нуруун дээрээс ер буухгүй. Чамайг агсагнаж эхэлбэл, би чамайг дор чинь ална. Чамд аягүй л болно шүү! гэжээ. 

	Бух, Матрын үгийг сонсоод үхтлээ айлаа. Одоо яадаг билээ? Усны эрэг өөд гарах гэдэг амаргүй. Эсэргүүцэж бас болохгүй. «Би ч энэ аюулаас гарч чадахгүй, Матар намайг идэх нь» гэж боджээ. 

	Тэгээд Бух уйлагнан байж:

	— Матар чи намайг чамд хэчнээн тус хүргэснийг санаач дээ? Тэр том хүнд модыг хэн ухаж хаялаа, би биш үү? Тэр модыг би нуруун дээрээс чинь авч хаяагүй бол чи яах байсан бол доо? Чи энэ бүгдийг мартчихлаа гэж үү? Тэгэхэд чи одоо миний омрууг идэх гэж байна. Би ер нь омруунаасаа салж, болох уу? Энэ чинь ердөө л амьдралаас хагацна гэсэн үг шүү дээ. Чи ямар миний ганц омруутайг эс мэдэх биш. Чамайг түүнийг минь мэрчихвэл над дахиад шинэ омруу ургахгүй л дээ. Харин гүрвэлийн тасарсан сүүл л дахин ургадаг юм гэнэ билээ! Би үүнээс болж үхэх болно гэв. 

	— Омруу ч бай, амь ч бай хамаагүй. Чи тэднийхээ аль алинаас салах л болж дээ.

	Хэрэв тийм бол чи л тэгж бүх хэв заншлыг алдагдуулж явдаг юм байж. Би(чамайг хар үхлээс аварсан байхад чи намайг хорлох гэдэг, Адамын үеэс одоо хүрч иртэл сайн санааны ачийг^хор хөнөөлөөр хариулдаг юм ер байгаагүй байх. 

	— Бүх юм өөрчлөгдөж, шал- өөрөөр шийдвэрлэгддэг болохыг би мэдэж байна. Хэн сайн санаа гаргана, түүний хариуд хор хөнөөл болдог юм. Тийм болохоор нэлээд удаж байна гэжээ. 

	 

	Энэ тухай далдуу модны навчин хүүдий юү гэж бодоо бол

	 

	Бух, Матартай аль болохоор зөөлөн ярих гэхэд Матар улам л тэнэглээд зөрөөд байхлаар маш их зэвүүцэв. Тэгтэл голын намуу урсгалд далдуу модны навчин хүүдий өөрийг нь чиглэн ирж явааг харсан Бух түүнд:

	— Хүүдий чи жаахан хүлээж бай! Матар бид хоёрын маргааныг шийдвэрлэж өгөөч! Сайн санаа тавьсан амьтанд хор хөнөөл учруулах ёстой гэдэг ер зөв үү? гээд Бух бүх л болсон явдлаа нэгд нэгэнгүй яривал, нөгөө хүүдий:

	— Би та хоёрын маргааныг шийдвэрлэж чадахгүй. Харин өөрийнхөө тухай ярьж өгвөл дээр гэж бодож байна. Намайг хүүдий болсны дараа хүн намайг гартаа авч угааж цэвэрлэж байдаг байсан. Дараа нь хайрсан загас хийж дүүргэн алчуураар бүтээж, гэртээ тавьдаг байсан. Тосгоны даргын гэрт баярын хоол болох үед хамгийн ил газар тавьдаг байлаа. Над загас цагаан будаа хийснээ гэрийнхэн идэж гүйцээд намайг гудамжинд хаяж, өшиглөсөн юм. Би голын усанд унаад урсгалд хөвсөөр энэ хүрч ирлээ. Та нар бодоцгоо л доо гэлээ. 

	— Бух, чи битгий чалчаад бай. Алив наад омруугаа өг! Хэрэв чамайг дуртай байвал зүрхийг чинь амтлахаар бүр тонилгож болно гэж Матар хашхирав. 

	 

	 

	Сагсны үгэнд Матар баярласан нь

	 

	— Жаахан хүлээ, урсгалаар Сагс хөвж явна. Энэ талаар юу бодож байгааг нь асууя! Хүүе Сагс аа, чи жаахан байзнаж, Матар бид Хоёрын маргааныг шийдвэрлээч! Сайн санааг хорон санаагаар хариулж болдог юм уу? гэж Бух хэлэв. Тэгээд Бух бүх болсон явдлаа цөмийг нь ярьж гарчээ. 

	Хариуд нь Сагс:

	— Би та хоёрын маргааныг шийдвэрлэж чадахгүй. Харин би өөрийнхөө тухай ярьж өгье. Намайг Сагс болохтой зэрэг нэг хүн нөгөөдөө их мөнгөөр худалдсан юм. Шинэ эзэн маань намайг анх авсан дараагаа сүрхий хайрлаж гамнаж байв. Цагаан будаагаа чанаж байхдаа намайг зайлж цэвэрлэдэг байлаа. Тэр хүн намайг цэвэр сайхан байхад тавиур дээрээ тавьдаг сан тиймэрхүү янзаар л нэлээд хугацаанд хүний дэргэд айлын гэрт оршиж байв. Намайг эвдэрмэгц тэр хүн голын ус руу хаячихсан. Тэгээд л би энд хүрч ирээд байна. Та нар өөрсдөө л бодоцгоо доо! гэжээ.

	— Бух минь ер яриад байх юу байх вэ? Ач тусыг хар хөнөөлөөр хариулдаг болсон гэж би хэлсэн шүү дээ! гэж Матар хэлэв.

	 

	 

	УРАНХАЙ СИЙРС БУХЫГ УЦААРЛУУЛСАН НЬ

	 

	Бух хэлсэн нь:

	— Матар чи жаахан хүлээж бай! Энд нэг уранхай сийрс хөвж явна. Энэ сийрс үүн тухай юу бодож байгааг би асууя. Ай сийрс жаахан тогтож хайрла! Матар бид хоёрын маргааныг шийдвэрлэж өг. Одоо чинь үнэхээр юмны ач тусыг хор хөнөөлөөр хариулж байдаг болсон юм биз дээ? гээд Бух, болсон явдлаа дэс дараалан ярьжээ. 

	Сийрс хариу болгож хэлэхдээ:

	— Би та хоёрын маргааныг шийдвэрлэж өгч чадахгүй. Харин өөрийнхөө тухай ярьж өгвөл дээр биз. Намайг сийрс болохын хамт нэг хүн худалдаж авав. Намайг хулсаар сүлжиж хийсэн болохоор тэр хүн их ч үнэтэй авсан юм. Миний эзэн намайг үргэлж тохойндоо өлгөчхөөд л яльгүй муухай болбол угаачхаад, бороонд жаахан норвол наранд хатаачхаад л байдаг байлаа. Би тиймэрхүү янзаар айлын гэрт нэлээд удлаа. Тэгж байснаа урагдаж тасарч эхэлтэл миний эзэн намайг тоохгүй болж, гэрээсээ гаргаж хашаан дотор хаяв. Намайг хэн ч угааж цэвэрлэх нь байтугай, тахиа гишгэлж бузарлаж орхиход би хэнд ч хэрэггүй болж ирлээ. Удсан ч үгүй намайг муу усны нүх рүү хийж орхилоо. Тэндхийн чийгтэй бүгчим, муухайг яана. Харин ашгүй цахилгаантай ширүүн бороо орж намайг угаан, улмаар муу усны нүх маань хальж би үерийн усаар энэ голд нийлж урссаар энэ хүрч явна. Миний хувь заяа ямар болсончлон та хоёр өөрсдийгөө бодоод үз л дээ! гэжээ.

	Матар ихэмсгээр:

	— Бух чи одоо юу бодож байна? Чи одоо хаанаас шударга ёс дахин эрж олъё гэж бодож байна? гэв. 

	 

	 

	Бодь Гөрөөс Ланьтай хэлэлцсэн нь

	 

	Голд хүргэж өгсөн Бухыг Матрын мэхэлж байгааг мэдмэгц Бодь гөрөөс учиргүй уурсжээ. Хэрцгий зальт Матар ямар ч гэмгүй Бухыг залгих гэж байгаа нь бүр мэдээж болов. 

	Бодь гөрөөс тэр даруй Ланиас тусламж гуйхаар ойн зүг явсан аж. Бодь гөрөөсийг хүрч очиход Лань амраад хэвтэж байлаа. Лань, Бодь гөрөөсийг үзээд:

	— Чи яасан их яаруу явах юм, хаачих нь вэ? Чамайг ямар нэгэн зэрлэг араатан юм уу, анчин хүн хөөж явна уу? гэж бодогдмоор байна гэлээ.

	Бодь гөрөөс ийнхүү хариулруун:

	— Хэрэв миний хойноос зэрлэг араатан юм уу, анчин хүн хөөсөн бол би тэднээс амархан мултарчихна л даа. Өтгөн хулс руу ороод нуугдчихвал юу ч намайг олохгүй шүү дээ. Би чамтай уулзах маш их хэрэгтэй ирлээ. Хоёулаа ярьж байгаад нэг шийд гаргая. Бух маань маш болгоомжгүй байснаас, одоо Матар түүнийг идчих гэж байна. Уг нь Матрыг л голын усанд хүргэх гэсэн юм. 

	— Бух, Матрыг усанд хүргэж өгөхөөр зөвшөөрнө гэдэг чинь яасан жигтэйхэн юм бэ? Матар чинь хор хөнөөлөөр алдаршсан амьтан шүү дээ. Ухаантанд бол ийм зүйл чинь сургамж болдог юм. Харин тэнэгүүдэд бол юу ч нэмэр байдаггүй юм гэж Лань хариулжээ. Бодь гөрөөс:

	— Бухыг Матарт тусаллаа гэж битгий уурла чи. Уг нь би л Матрыг модонд дарагдчихаад хариугүй үхэх гэж байхад нь туслаад өгөөч гэж Бухаас гуйсан юм. Тус болоход ингэж талархдаг байна гээд болсон явдлыг бүрэн тоочиж ярьжээ. 

	— Матар ямар ч гэсэн зальхай амьтан, тусыг үнэлдэггүй хар санаат. Тэгээд Бух голд байгаа хэрэг үү гэж Лань асуулаа. 

	— Тийм ээ, усан дотор л байгаа. Матар нуруун дээр нь сууж байсан. Намайг нааш явснаас хойш Бух усанд живсэн ч байж магадгүй юм. 

	— Хаана юу болсныг чи над нэг сайн заагаад аль, харин голд ойртож болохгүй шүү. Чи бид хоёрыг хуйвалдлаа гэж Матар мэдэх вий, холхон байлгүй горьгүй гэж Лань хэлэв. 

	 

	 

	Лань маргааныг шийдвэрлэх болов

	 

	Лань гол дотор Бух Матар хоёрын байгааг мэдээгүй юм шиг яаралгүй голын эргээр явж байв. Гэнэт Бух түүнийг дуудан:

	— Лань чи түр зогсож, Матар бид хоёрын маргааныг шийдвэрлэж, бид хоёрын хэн нь зөвтэй болохыг хэлж аль гэжээ. 

	Лань их айсан маяг гаргаснаа дараа нь Бухыг хараад ийнхүү өгүүлрүүн:

	— Аа чи байсан юм уу? Матар та хоёр үсрэн наадаж байгаа юм шив дээ! Та хоёр юу гэж маргаа вэ? Яагаад чи гэнэт зөв буруудаа хүрэх болчихоо вэ?

	— Би энэ Матарт тус болоод шагнал магнал ч авъя гээгүй юм. Би харин үүнийг бүү хөнөөл хийгээсэй гэж л хүссэн юм гээд бүх болсон явдлыг тоочиж ярилаа. 

	Лань, Матрыг уснаас аваад гарч ир гэж Бухад янз янзын дохио өглөө. Лань Бухыг уснаас гарчихвал Матартай үзэлцэхэд төвөггүй, хурц эвэр нь тус болно гэж боджээ. 

	Гэвч Бух, Лань юу гэж байгааг нь ер ойлгож ядав. Лань: «Бухад ямар ч дохио өгсөн дэмий болоод, бүр ухаан нь самуурчхаж» гэж бодсоноо хэлсэн нь:

	— Хүлээж бай! Та хоёрын маргааныг шийдвэрлэхэд уул хэрэг өмнө нь ямар байсныг сайн мэдэх хэрэгтэй болоод байна. Ийм учраас ганц үгээр тайлбарлах чинь хангалтгүй юм. Уснаас гараад Матар ч тэр хуучин байрандаа хэвтэж бай. Тэгвэл сая би та хоёрын маргааныг шийдвэрлэж Матар чамд ч гэсэн зүй зохисоор нь Бухын омрууг идвэл аятайхан байхгүй юу гэж хэлэв. 

	Бух ч Матрыг чирсээр уснаас гарч ирлээ. Бух уснаас гарч ирсэндээ баярлах боловч Ланийн тийнхүү залилж байгааг мэдэлгүй бас л хүүдий, сагс, уранхай сийрстэй адил юм хэлнэ биз дээ гэж урамгүй байж гэнэ. 

	Лань хэлсэн нь:

	— Матрыг усны эрэг дээр нуруунаасаа битгий буулга. Харин хуучин байсан байранд нь аваач! Матрыг хуучин байранд нь авчрахад Матар Бухан дээрээс буув. 

	Лань:

	— Матар чи модонд даруулахдаа нуруугаараа хэвтэж байсан юм уу? гэхэд, Матар:

	— Эхлээд нуруугаараа, дараа нь гэдсээрээ, яг одоогийнх шигээ хэвтэж байсан юм гэв. 

	Лань:

	— Бух эврээрээ газар хэд олиод Матрыг шороогоор будаад өг. Тэгвэл хамгийн эхлээд ямар байсан нь тодорхой болно гэв. 

	Бух ч эврээрээ газар сэжлэхээр толгой өөд явахад Лань Бухтай хамт явж толгой дээр гараад:

	— Матар минь уг хэрэг ийм байсан юм биз дээ? гэхэд, Матар:

	— Тийм ээ, чиний бодож байгаагаар хэний нь зөв байна гэж асуув. 

	Хариуд нь Лань учиргүй инээв. 

	Уурласан Матар:

	— Чи ер нь зальхай амьтан байна. Чи намайг хуурсан байна! Чи одоо бухад намайг дахиж усанд аваачиж тавь гэж хэл! гэлээ.

	— Бух ч энэ л байна! Усанд аваачиж тавиач гэж өөрөө гуй. Өөхтэй тарган омрууг нь амтархан идэх гэснээрээ өөрөө гуй л даа. Хэрэв өөрөө дахиад зөвшөөрвөл болох л байлгүй яах вэ! гэв.

	Матар ийнхүү хашхирсан нь:

	— Муу Лань чи бүүр их галзуурч байна гайгүй! Наашаа хүрээд ир толгойг чинь тасчаад өгье!

	Лань хариуд нь:

	— Тэнгэр л тэгж заяавал чи тастах л байх даа. Би тэгж муучлуулж үхэх байтугай одоо өтлөхийг ч хүсэхгүй байна гэж хэлжээ.

	Тэгээд ойр хавь нуугдаж байсан Бодь гөрөөсийг дуудаж ирүүлээд Бух тэр хоёрт хэлсэн нь:

	— Одоо гурвуулаа явъя. Үхсэн муу Матартай ярилцах хэрэг алга гэжээ.

	Гурвуулаа ойн зүг буцах замдаа ороход хамгийн түрүүнд Бодь гөрөөс замчилж эцэст нь элдэв аюулаас Бух хамгаалж цувраад явжээ. Тэдний явахыг харсан Матар толгод дээр гарч Бухын араас сунан хөөжээ. Бух даруй эргэж ууртаа Матарт тулж очив. Бухын нүд нь улаанаараа эргэж сэлмэн урт эвэртэй толгойгоо сэгсэрч байгаа нь маш аймшигтай ажээ. Бух, замын хажуугийн модыг дайрч олиод үндэстэй нь тас сэжлэн зогсож, байснаа галзуу юм шиг Матрын дэргэд давхин хүрээд:

	— Матар чамд зориг байвал хүрээд ир! Хэрэв чамайг цуст тулалдаанаас айхгүй бол би үхэх сэхэхээ үзэхээс айхгүй байна. Ер нь хатуу газар байхдаа чамаас би айх ч үгүй! гэж хашхир ав.

	Матар галзуурсан юм шиг догшин дүртэй Бухыг үзээд учиргүй айж голын ус руу давхиж орлоо.

	Бух, Бодь гөрөөс, Лань гурав өтгөн их ойдоо буцаж гэнэ. Тэр цагаас хойш тэр гурав эв найртай амьдарч бие биедээ тус хүргэж явдаг болсон гэдэг.


ЗУУН ТАВИН МАТАР БОДЬ ГӨРӨӨСИЙГ ИДЭХ ГЭСЭН НЬ

	 

	Огторгуйгаас усан хүрхрээ буух адил бороо зогсолтгүй цутгаж, гол мөрөн эргээ халиад, гуу жалга усаар дүүрчээ. Гүвээг тойроод аймшигт ус оргиж, улам улам дээшилсээр түүний шуугиан, салхи шуурга санагдуулав. Бороонд гол ихэссээр жалгын ус өргөгдөн, Бодь гөрөөсийг унтаж байсан газар тулж очжээ.

	Жижиг араатан сэрж гол хальсныг үзээд учиргүй айжээ. Яадаг билээ? Хамаг жалга усанд живсэн хойно харайгаад ч орох газар алга. Модон дээр гаръя гэтэл өөрөө чадахгүй. Өөрийг нь урсгачхалгүй ус дорхноо татрах бол уу гэдэг ганц найдвар үлдэв. Матрын аманд орохоос айх учир бас усанд сэлэхийг ч зүрхэлсэнгүй. Матартай дайралдвал мөн айхтар аа гэж түүнийг бодож байтал усан мандал дээгүүр өдий төдий Матрын толгой шоволзон гарч ирлээ. Урьд модонд дарагдаад үхэх шахаж байсан нөгөө дайсан Матар хамгийн ойрхон харагджээ.

	— Уухай! Бодь гөрөөс чи бид хоёр ингээд уулздаг байжээ! Чи одоо хаашаа зугтаах бол доо? За бушуухан наашаа яваад ир! Чи хаа нуугдах, вэ? Миний ходоодонд нуугдсан ч чамд хамаагүй биз дээ? Чи нэг зугтаах гээд үзээрэй! Одоо чиний амь гардаг өнгөрсөн хэрэг! Одоо би чамайг алж, махаар чинь найз нөхдөө дайлна даа, бид ясыг чинь үлдээхгүй мэрчихнэ шүү. Чиний намайг мэхэлсэнд чинь ер уур хүрээд байгаа юм! Бухын омруу амтархан идэх гээд чиний заль мэхнээс болоод чадаагүй юм. Бух бид хоёрын хэрэгт оролцуулах гэж үл бүтэх Ланийг дуудах хэрэг чамд байсан юм байлгүй дээ! Чи хөдлөөд үзээрэй, одоо би чамайг бухын омрууны оронд иднэ! Чиний мах тарган, зөөлөн, амттай ч байх! Бас эм болчихдог ашигтай ч байж мэднэ биз гэж Матар хашхирав.

	Бодь гөрөөс үхлээс гарч чадахаа байлаа гэж бодсон боловч бурхан тэнгэр туслах бол уу гэдэг найдвараа алдсангүй, бурхан тэнгэрт өөрийн хувь заяаг даатган наманчилж байв.

	Дараа нь Бодь гөрөөс Матарт:

	— Хэн чамд миний нууцыг хэлж өгсөн бэ? Миний махаар эм хийж болно гэж чи яаж мэдээ вэ? Та нар энд олуулаа ирсэн мөртөө цөмөөрөө ганц намайг иднэ гэнэ ээ! Олуулаа идэх гэвэл би жижиг болохоор та нарт ямар хэрэг байх вэ. Та нар намайг идээд цадах биш дээ. Харин та нар миний махаар эм хийх гэж байгаа бол ч өөр хэрэг л дээ. Тэгвэл та нар намайг цөмөөрөө идэж болно. Гэхдээ хэрэгтэй тоонд хүрч байгаа бол идэцгээ гэхэд, Матар:

	— Бид энд наяулаа ирсэн гэв.

	— Хэрэв намайг зөвхөн наян Матар идвэл бүгдийн чинь гэдэс өвдөж чацга алдах болно. Өглөө нь өвдөөд л орой үхэцгээнэ. Хэрэв үнэмшихгүй байвал одоо ч намайг хэсэгчин тастаад ид л дээ! Харин намайг зуун тавин Матар идвэл эм болж таараад, та нар урт удаан насалж жаргана гэлээ.

	— Бодь гөрөөс чи үнэн хэлж байгаа биз?

	— Архи хэт уусан хүн яадаг вэ, тийм л болно. Их архи хортой байдаг. Хүн согтож, ичгүүр сунжуураа алдаад заримдаа ч их уувал үхдэг. Ер нь согтуурдаг хүн удаан амьд явахгүй. Харин хүн тааруухан бага уувал ч улам бие нь сайжирна! Тэгэхэд миний мах ямар ч архинаас их хортой. Хэн хэмжээнээс нь хэт их идвэл тэр удаан амьд явж чадахгүй гэв.

	Олон Матар дотроос нэг Матар:

	— Ямар ч амьтан үхэхийнхээ өмнө дэвэн дэлхийн юм чалчиж байдаг юм! Ганц Бодь гөрөөс идээд бүгдээрээ цадахгүй ч байг, би чамайг иднэ гэв.

	Бодь гөрөөс тэгж хэлсэн Матар луу дөхөж очоод:

	— Тэг, чи намайг тасчаад идчих! Би та нарт зөв санаж хэлж байхад та нар миний үгэнд орохгүй байна. Намайг нэг Матар идсэн ч, олон Матар идсэн ч над ялгаагүй. Намайг үхсэний дараа миний сайн сайхан сэтгэлийг бүх ан амьтад талархаж дэлхий даяар миний нэр цуурайтах байх гэж би бодож байгаа юм. Гэвч сайн бодвол, та нар миний үгэнд орохгүй ч байж болно. Хэрэв намайг наяхан Матар идэх гэж байгаа бол тэд цөм үхнэ. Тэгвэл голын дагуу идэш эрдэг өчнөөн амьтан баярлацгаах биз. Тэдэнд саад хийх юмгүй болно. Миний чалчдаг дэмий болж, гэвч үг алдвал барьж болох биш, өнгөрч дээ. Би чалчаа хэлнээсээ болж байгаа юм. Би ер яах гэж энэ нууцаа задалчхав даа гэж хэлтэл хөгшин нэг Матар:

	— Чамайг үнэн юм ярьсны чинь би сая л мэдлээ. Би одоо тавин Матарт, зуун тавь болохын тул далан матар авчрах тушаал өгье. Одоо гучин Матар үлдээд чамайг тал талаас чинь харгалзаж байна. Одоо тэд удахгүй хүрээд ирнэ! гэв. Тавин Матар, зарим нь эрэг рүү, зарим нь усны ёроол руу ийш тийшээ тарж яваад, нээрэн ч удсангүй эргэж ирэхийг харвал тэдний хамт далан Матар иржээ. Одоо ёстой зуун тавин Матар болжээ. Гуу жалга дүүрэн Матар буцлаад, амаа аймшигтай ангайцгаав. 

	Бодь гөрөөстэй дайсагнасан нөгөө Матар:

	— Бодь гөрөөс чи одоо дахиад яах гэж байна? Бид одоо зуун тавь боллоо гэхэд Бодь гөрөөс:

	— Та нар зуун тавиас илүү ч үгүй, дутуу ч үгүй болсон бол намайг идэхэд болно! Гэвч энд яг зуун тавь лав байгаа юм биз дээ? гэж асуухад өнөөх Матар:

	— Намайг сая тоолоход илүү ч үгүй, дутуу ч үгүй яг л зуун тавь байна гэв. 

	— Хэрэв чи зөв л тоолсон бол та нарт хамгийн сайн хэрэг. Хэрэв чи алдаж тоолсон бол та бүхэнд базаахгүй юм болно шүү!

	— Юмыг яаж мэдэх вэ, алдсан ч байж болно. Чи өөрөө дахиад сайн тоол л доо. 

	— Би таныг зөв тоолсон байх гэж итгэж байна. Үнэхээр энд илүү ч үгүй, дутуу ч үгүй яг л зуун тавь болсон бол одоо намайг тасчиж идэж болно. 

	— Үгүй, үгүй би айж байна, чи биднийг өөрөө тоолбол дээр. 

	— Хэрэв үнэхээр дахин тоолуулах гэж хүсэж байгаа бол би та нарыг үзэгдэхээр газар тарааж хармаар байна. Харин ганц л толгойгоо уснаас цухуйлгаад байгаарай. Та нар тэгвэл фикус модноос голын эрэг хүртэл бие биеийгээ шахаад зэрэгцээд хэвтэж бай. 

	— Тэгье, би эдэнд тушааж чиний хэлснээр бид зэрэгцэж хэвтье гээд удалгүй нуруу толгой, сүүлээ цухуйлгаад бүх Матар усан дотор зэрэгцэн хэвтэв. 

	— Алдаагүй түргэн тоолоорой! гэж нөгөөх Матар хэлэхэд, Бодь гөрөөс:

	— Би цөмийг нь харж алдахгүй тоолохын тулд чиний нөхдийн нуруун дээр гарч зогсохыг зөвшөөрнө үү? гэхэд Матар:

	— Ингэх нь ашигтай байвал бололгүй яах вэ гэв. 

	Бодь гөрөөс Матруудын нуруун дээгүүр үсэрч: Нэг, хоёр, гурав, дөрөв, тав, зургаа, долоо, найм, ес, арав... хорь... хорин дөрөв... тавь... жар... ер... зуу... зуун хорь... зуун тавь! гэж хашхирангуутаа голын нөгөө эрэг дээр байдаг хүчээрээ харайж гарлаа. Нөгөө Матар:

	— Бодь гөрөөс чи жаахан хүлээж бай! Чамаас нэг юм асууя! гэхэд, Бодь гөрөөс:

	— Чи надаас юугаа асуух гээ вэ? гэв. 

	— Чиний нөгөө хэлдгийн чинь талаар. 

	— Миний махыг их амттайхан гэж хорхой чинь хүрч байна уу? Иднэ гэж битгий горьд! Махны минь оронд миний явсан замаар явж баасыг минь түүж аваад нөхдөө дайлаарай чи. Хэрэв бага санагдвал би нэмж өгч болно. Хэрцгий Матар чи ирсэн замаараа буц. Чамд болоод чиний бүх нөхдөд та нарыг анчид ирж нэгд нэггүй буудаасай гэж ерөөл тавья! Харин би одоо байдаг тэнхлээрээ зугтъя! гэжээ. 

	Бодь гөрөөс өтгөн хулс ургасан нэг жижиг толгод дээр гарч жаахан амрахаар зогсов. Тэгтэл салхинд хөдлөх шиг гэнэт хулсны ганхахад нэг Матар ирж явааг хараад хатгаад авсан юм шиг ухасхийж:

	— Мунхаг Матрын хүү, махчин Матрын ач, зальхай Матрын гуч, муу санаат Матрын жич, өмхий матар чи бас сэм гэтэх санаатай гээ! Яамай, харин овоо би олж харж. Цаг хожимдсон бол Матрын баас болох нь гэж хашхирчээ. 

	Бодь гөрөөс тэгж хэлүүтээ хамгийн цаад талын нуурыг хүртэл зогсолтгүй хар хурдаараа давхижээ. Тэгээд их цангаж зүдрээд, ус уухаар түр зогсов. Ус руу тонгойх гэтэл усан дотор бургасаар сүлжиж хийсэн сав юм уу гэмээр нэг урт юм байх шиг болов. Бодь гөрөөс дотор нь эвгүй болоод тэр оньсого мэт юманд бодож байснаасаа огт өөр юм хэлсэн нь:

	— Урт юм чи сонсож бай. Хэрэв чи Матрын толгой бол битгий хөдөл, хэрэв чи хэсэг мод бол над руу хөвөөд ир! гэж хашхирав. 

	Энэ нь үнэхээр матар байжээ. Бодь гөрөөсний ийм үгийг сонсоод модны тайрдас болох гэж дөхөж иржээ.

	Урт юм хөдөлж өөр өөд нь дөхөхийг үзсэн Бодь гөрөөс дахин хурдаараа гүйж ойн гүнд оров. 

	— Матар мөн тэнэг шүү, даажигнаж тохуурхахыг мэдэхгүй! Бас над хэсэг мод болж харагдах гээд урагш гулсаж ирдэг байж. Тэр бас их тэнэг юм, тэр ч намайг ер мэхлэхгүй л дээ. Тэгэхэд харин дуртай цагтаа би түүнийг даажигнаж чадна. Үнэхээр ухаан муутай амьтан даг гэж Бодь гөрөөс хэлэв. 

	Бодь гөрөөс туйлгүй ядарч, нарны гэрэл ч ордоггүй нам гүм том модон дор орж зогсов. Өдрийн турш хоол идэж ядраад элдэв махчин амьтнаас ер нь тэнд нуугддаг байлаа. 

	Тэгээд Бодь гөрөөс хивэн хэвтэж, ямар ч юмнаас айхгүй амьдарч амар сайхан жаргахаар сэхээ авчээ.


ТАРИАЧИН ЭРИЙН ДЭМИЙ ЧАРМАЙЛТ

	 

	Бодь гөрөөс занганд орсон нь

	 

	Бодь гөрөөсний бас ийм нэг үлгэр байдаг юм. Бодь гөрөөс нэг удаа ойгоос гарч яваад баахан өргөст хэмх ургасан ногооны хашааг олж үзжээ. Тэндэх өргөст хэмх их бөгөөд шүүслэг амттай шиг болохын дээр, Бодь гөрөөс цангаж явсан учир амтархан идэх сэн гэж хорхой нь хүрчээ. 

	Ногооны хамрыг тойруулан барьсан хайсыг эвдэж ороод тал тал тийшээ үсчин өргөст хэмхийг нь урвуулж хаяв. Нэгийг хазаж хажуу тийш хаяад, өөр нэгийг хэмлэж, бас нэгд хүрсээр хамаг өргөст хэмхийг нь гэмтээчихжээ. «Ямар амттайхан юм бэ, үүнд миний хөдөлмөр орсон юм биш, би ямар газрыг нь хагалж, ургацыг нь услах гэж зовсон юм биш, ердөө ганц хайсыг нь л эвдсэн шүү дээ» гэж Бодь гөрөөс боджээ. 

	Гэтэл удсан ч үгүй нэг тариачин эр өөрийн ногооны хашааг харах, өргөст хэмхийнхээ болсон эсэхийг үзэхээр ирж яваа харагдав. Бодь гөрөөс тэр даруй бутанд нуугдаж оров. Ногооны хайс эвдэрч, ямар нэг амьтны шүдний ор орсон өргөст хэмх нь цөм тарж цацагдсаныг тэр тариачин эр хараад хагартлаа уурлаж:

	— Ай бурхан, миний ногоог ямар юм ингээд сүйтгэчихдэг юм бэ? Хайран хөдөлмөрийг минь юу ингэж бусниулна вэ? Идсэн юмгүй мөртөө хамаг өргөст хэмхийг минь будилуулаад хаячихдаг нь юу вэ... 3а яая гэх вэ, хураагаад л авахаас даа... ингэдэг амьтан соргог сэргэг л явах болтугай. Хэрэв миний гарт орвол ч дээ, ер аягүй юм болно доо! гэж хашхирав. 

	Учиргүй хилэгнэсэн тариачин ховдог Бодь гөрөөсний тастаж хаясан өргөст хэмхийнхээ хэлтэрхийг тампуунд хийж үүрээд харихаар явлаа. 

	Тариачин эр харьснаа буцаж ирээд мануухай хийж, давирхайгаар өвч будаж, ногооныхоо газрын тэг дунд босгожээ. Бодь гөрөөс хэдэн цаг өнгөрсний дараа нуугдаж байсан бутнаасаа гарч, идэх юм эрж ногооны хашаа руу явлаа. Бүр алсаас ногооны хашааны дунд яг хүн шиг бараан юм байхыг Бодь гөрөөс олж үзэв. 

	Бодь гөрөөс хүнд харагдчих байгаа гэж айн нуугдаад, удтал нүд салгалгүй харавч нөгөө хар юм хуучин хэвдээ зогссоор байв. Бүр сайн харвал тэр юм ташаагаа тулаад байрнаасаа ер хөдөлсөнгүй. «Хэрэв энэ хүн мөн бол яагаад дуу ч үгүй, хөдлөх ч үгүй зогсоод байна вэ? Энэ эсвэл хүн биш байх шүү» гэж Бодь гөрөөс боджээ. 

	Бодь гөрөөс нуугдсан тэр газраас гараад бараан юмны зүг сэмээрхэн гэтэж гарлаа. Гэтэл гэнэт салхи гарахад өнөөх дүрс урагш ухасхийх мэт салхинд хөдлөв. 

	Бодь гөрөөс үүнийг харж айгаад ухасхийн бутны цаагуур далд оров. Энэ юу юм бол? гэж гайхан хэчнээн удаан харавч өнөө ташаагаа тулсан дүрс хуучин байрнаасаа ер хөдлөх шинжгүй зогсож байв. Бодь гөрөөс зориг орж, бүр ойрхон очвол энгийн л нэг мануухай байжээ. 

	Бодь гөрөөс бүр тайвшраад:

	— Хүүе чи хүн үү? Биш үү? Чи юунд энд ирээ вэ? Би чамайг одоо мөрдөж занчлаа шүү! Чи намайг юунд айлгаж, зугтаалгаж, нуугдуулсан бэ? Муу мэхлэгч чи юү! Би чамайг ногооны эзэн гэж бодож байсан чинь чи ердөө л нэг мануухай байжээ. Чи миний хоёр хөлийг тушсан ч гэсэн би чамтай уралдахад бэлэн байна. Хэн нь хэнээсээ түрүүлэх бол доо! Хэрэв би чамаас хоцорвол чи намайг алаарай, муу нохой минь. Чи яагаад дуугарахгүй байна? Хэн нь түрүүлэхээ үзэх үү? гэж хашхирчээ.

	Бодь гөрөөс баярлахдаа давирхайгаар будсан мануухайг тойрон дэвхрэв. Энэ мануухайн занга гэдгийг Бодь гөрөөс мэдсэнгүй л дээ. Энд тэндгүй дэвхрэн харайж байснаа гэнэт мануухайд хүрвэл үсээрээ давирхайнд наалдчихжээ. Тэгэхлээр нь уурласан Бодь гөрөөс хамаг хүчээ гарган урд хоёр хөлөөрөө мануухайг цохитол хоёр хөл нь мануухайн гэдэсний давирхайнд бас л наалдчихжээ. Бүх хүчээрээ мултрах гэж оролдоод яаж ч чадахгүй болохоор Бодь гөрөөс:

	— Аа хар балай гэж! Чи намайг одоохон тавь! Эс тавивал чамд муу юм болно шүү! Над бас нөөц хоёр хөл байна. Түүгээрээ чамайг дайрвал чамд л муу болно шүү! Тавиач! гэж хашхираад зүүн хойд хөлөөрөө мануухайг тийртэл бас тэр хөл нь наалдчихлаар:

	— Тавьсан дээр шүү. Тэгэхгүй бол чамайг одоо баруун хойд хөлөөрөө тийрнэ! гэж хашхираад тийртэл тэр хөл нь бас л наалдчихжээ. 

	Дөрвөн хөлөө давирхайнд наалдуулсан Бодь гөрөөс яаж ч оролдоод давирхайны наалтаас салж чадахгүй болон сандарчээ. 

	Бодь гөрөөс хэчнээн мэрийсэн ч оролдлого нь талаар болж, давирхай хамаг биеийг нь улам улам зуурчээ. Удалгүй өвч биеэрээ давирхайд бүрхүүлчхэв. Ингээд занганд орсон нь ив илхэн боллоо. Бодь гөрөөс хүндээр амьсгалж, гашуудан уйлаад бурхан тэнгэрээс хишиг өршөөл гуйн залбирч гэнэ ээ. 

	Маргааш нь тариачин эр ногоогоо эргэхээр хүрч иржээ. Тариачин давирхайнд Бодь гөрөөс наалдсан байгааг үзээд шууд дээр нь ч хүрч амжилгүй харин дороо дэвхцэн бүжиглэж дуу дуулж гарав. Дараа нь хүрч ирээд Бодь гөрөөсний нуруу бөөр рүү саваагаар цохиж бүжиглэв. Хөл нь тов тов, саваа тас няс, хөл нь тов тов, саваа нь тас няс, эцэст нь тэр тариачин эр ингэж хэлсэн нь:

	— Чамайг ч удахгүй цааш нь харуулна даа. Чи миний өргөст хэмхийн амтыг үүрд санаж байх болно. Чи ямар ч хүч хөдөлмөр гаргаагүй мөртөө ногооны минь газрыг үрэн таран хийнэ гэнэ ээ! Энэ талыг чинь би хөлсөө дуслуулж боловсруулсан юм. Хэрэв чамайг хоёр гуравхан өргөст хэмх авсан бол би юу ч хэлэхгүй байсан юм. Харин тэгэхэд чи бүр хамаг ногоог минь сүйтгэнэ гэнэ ээ! Энэ чинь хорлож байгаа хэрэг биш үү? Маргааш чамайг алж, тарган махаар чинь халуун хоол хийж, ясыг чинь нохойдоо хаяж өгөх вий дээ гайгүй гэв. 

	Бодь гөрөөс тариачны энэ үгийг сонсоод их гутарч, алахгүй өршөөнө үү гэж мөргөж гуйжээ. Гэвч тариачин эр Бодь гөрөөсний наманчлахыг огт тоосонгүй тэвэрч аваад харьжээ. Гэртээ ирээд Бодь гөрөөсийг яаж барьж авснаа эхнэр хүүхдэдээ ярив. Гэр бүлийнхэн нь цөм их л баяр хөөр болцгоожээ. Тариачин эр эхнэртээ Бодь гөрөөсний махаар халуун хоол хийхэд хольцоо бэлтгэхийг даалгав. Өөрөө маргаашийн пүрэв гарагт баярын хоол идэхээр зэхжээ. 

	— Бодь гөрөөсний мах их сайхан амттай байдаг юм. Нэг л гэм нь нэлээд үнэртэй байдаг юм, ийм учраас энэ үнэрийг нь дарахын тулд куркумын5 халуун үндэс хийхээ мартах вий дээ! гэж тариачин, эхнэртээ хэлэв. 

	Бодь гөрөөсөө торонд хийж, дээрээс нь маш том чулуугаар даржээ. Тариачны эхнэр хүүхдүүдтэйгээ наргил модны самраар амтлах зүйл бэлтгэв. 

	Одоо муу Бодь гөрөөс яана даа? Торноос яаж гарах билээ? Одоо амьд байхад ганцхан шөнө үлджээ. 

	Бодь гөрөөс хүргэн хүн болсон нь Бодь гөрөөс бүхэл шөнөжин унтаж чадсангүй. Өглөө юү болох билээ гэдгийг тасралтгүй бодон шаналсаар сэтгэлийн зовлонд автагджээ. Бодь гөрөөс аврал эрэн наманчилж, уйлсаар байв. Тариачин айл нэг алаг нохойтой байсан бөгөөд тэр нохой нь дуу чимээгээр торонд хүрч очоод, тэнд байгаа Бодь Гөрөөсийг үзэж гайхан асуусан нь:

	— Бодь гөрөөс чи энд яаж ирээ вэ? Чи энд юү хийж байгаа юм бэ?

	Бодь гөрөөс ч самгардаж тэвдэлгүй, 

	— Чих чинь дөжирч, нүд чинь сохроо юу. Чи ерөөс юү ч мэдээгүй гэж үү? гэв. 

	— Тийм ээ, би ерөөсөө юу ч мэдсэнгүй. Бодь гөрөөс чи нээрэн яагаад энд байгаагаа хэлээч?

	— Чиний эзний эхнэр хүүхдүүдтэйгээ хамт куркумын үндсийг жижиглэн хөшиглөж, наргил модны самартай хольж байгааг чи мэдээгүй гэж үү?

	— Төрсний нь мэдэж байна л даа, тэгэхээрээ яадаг юм бэ?

	— Хүн наргил модны самрыг куркумтэй хольж хөшиглөхөөрөө яадаг билээ дээ?

	— Ямар нэг амтлаг юм бэлтгэх л гэж тэгж байгаа байх даа?

	— Наргил модны самрыг куркумтэй холихоор юу болдгийг мэддэггүй чи яасан тэнэг юм бэ? Чи нүдээ бүлтийтэл хуцаж чаддаг шигээ толгойдоо юмыг сайн бодож сур!

	— Тийм ээ, би юм ойлгохдоо ялихгүй шүү. Гэвч наргил модны самрыг куркумтэй холиод юу болдгийг үнэхээр мэдэхгүй байна. 

	— Чи ерөөсөө юу ч ойлгож мэдэхгүй байна. Чиний өвөг эцэг, эмэг эх, чиний эх эцэг чинь цөм л нохой байсан хойно доо. Хүний үйл явдал л чамд ёстой л оньсого шиг байдаг байлгүй дээ. 

	— Чи энэ бүхнийгээ над ярьж өг Бодь гөрөөс минь. 

	— Би чамд ярьж өгч болох юм. Гэвч энэ их нууц байдаг юм. Ямар ч үед хэнд ч ярьж болохгүй. Нэг ч өвс ногоо, навч энэний учрыг урьд өмнө нь мэдэж байсан удаагүй билээ. 

	— Би ерөөсөө хэнд ч ярихгүй, намайг итгэ л дээ. 

	— Чиний эзний охин куркумээс оо гаргаж авч нүүрээ будаж цэвэрхэн хүүхэн болоод нөхөрт гарах гэж байгаа юм. 

	— Ай яасан сайхан хэрэг вэ? Хэрэв манай эзэн охиноо хүнд өгвөл олон тахиа алж дайллага хийх байх даа. Тэгвэл би нэг яс олж идэх юм даа!

	— Чамд зөвхөн энэ л хэрэгтэй байж. Гэдсэндээ юм олж хийж л явбал чамд өөр бодоод байх юм юу байх вэ. Ямар ч юманд чи санаа тавиад нэмэр байх юм биш. 

	— Яагаад санаа тавих хэрэг над байх вэ? Чи намайг мэдэхгүй байна. Эзэн маань охиноо хар хүнтэй болгох гэж байхад над бас санаа тавих хэрэг юү байна?

	— Чи бас их тэнэг нохой байна. Хэн хүргэн нь болохыг чи мэдэж байна уу?

	— Арай чи солиорч байгаа юм биш биз дээ? Залуу хар хүнээс өөр хэнд өгдөг юм бэ?

	— Энэ бол их учиртай гэрлэлт болох юм, тэр хүүхний нөхөр нь үнэхээр би болох юм. 

	— Бодь гөрөөс чи тэгвэл яасан азтай юм бэ? Би хар багаасаа өөрийнхөө эзэнд үйлчилж ирсэн боловч тэр намайг хүргэн болохыг хүсэвч охиноо над өгөхгүй, харин чамайг ганцхан үзэгдэхэд охиноо чамд өгөх гэдэг байжээ. Энэ ч ёстой шударга ажил биш дээ!

	— Үнэн хэрэг дээрээ ч тийм байх л даа. Гэвч энэ ч их учиртай юм байгаа юм шүү. Хэрэв чамайг сонирхвол би ярьж өгсөн ч болох юм. 

	— За ямар учиртай юм бэ, яриач. 

	— Миний торыг лусын хаан хийж хүн ч бай, адгуус ч бай аль нэг амьтан энэ торонд орж ирвэл энэ хүүхний нөхөр нь болох ёстой гэсэн юм. 

	— Хэрэв тийм бол чи намайг торондоо оруулаач. Би бүр хар багаасаа эзнийхээ хүргэн болох гэсэн юм, учир нь би аль багаасаа аваад эзэндээ зүтгэж байгаа юм чинь. Чи намайг торондоо оруулаач, Бодь гөрөөс минь чи намайг бодоход ямар нэг өөр хүүхэн олоод авахад амархан байна шүү дээ. 

	— Хэрэв чамайг нээрэн ингэж гэрлэе гэж дурлаж байвал би чамд тусалж болох юм. Хэн энэ хүүхэнтэй суух гэвэл тэр энэ торон дотор орох ёстой. Тийм учраас энэ дээрх чулууг авч хаяж намайг гаргаад, дараа нь өөрөө энэ дотор орох хэрэгтэй. 

	— Сайн байна, би чиний хэлснийг цөмийг нь гүйцэтгэе. 

	Нохой торон дээр байсан чулууг газар авч хаяж торны хаалга онгойлгоход Бодь гөрөөс тэр даруй үсрэн гарч, нохойг оруулаад торны хаалгыг хааж, чулуугаар дахин даруулаад:

	— Хүргэн нохой чамд сайн сайхныг ерөөе. Амгалан морилоорой, би явъя! гэж баясгалантай хэлээд тариачин айлын хашаан дээгүүр харайн гарч эргэж харалгүй давхин одов. 

	Маргааш өглөө нь тариачны нэг хүүхэд торон дээр очиж өнгийн үзлээ. Тэнд юү байсан бэ? Үнэхээр тэр торонд нохойн чинээ том Бодь гөрөөс л байж харагдлаа. Хүү аавыгаа дуудаж уул явдлыг ярилаа. Тариачин байшингийн арын цонхонд очиж харсан чинь нөгөө Бодь гөрөөс их том болсныг олж үзлээ. Дөхөж очоод сайн ажиглаж харвал тэр торонд Бодь гөрөөс биш, өөрийн нь алаг нохой хэвтэж байгааг мэдлээ. Тариачин эр нохойгоо торноос хөөн гаргаж, саваагаар нүдэхэд нохой нь гаслан гангинаж байв. 

	— Дүүрсэн муу гударга чинь хэн нөхөр, хэн дайсан болохыг ойлгодоггүй байна шүү. Би энэ золигийг гөлөгнөөс нь тэжээж, өсгөж хүмүүжүүлэх гэж хэчнээн их зүдэрсэн боловч ашиг гарсангүй. Өөрөө хоолонд орохоороо алуулахыг дурлаж л дээ. 

	Гэвч нохойн махаар хэн халуун хоол хийж идэх вэ гэв. 

	Эцэст нь нохойгоо зодохоо болиод гаргаж тавихад нохой нь өрөвдмөөр гасалж эзнээсээ айж хол зугтаан одов. Нохой нь хол газар очиж хэвтээд: «Хорон санаат муу Бодь гөрөөс намайг хуурч шүү. Нэг ч үнэн үг алга, цөмийг нь худал хэлж шүү. Чи бид хоёр ч бүр насаараа дайсан болж дээ. Хэзээ нэг цагт чамайг савартаа дайралдвал над тарьсан гайны чинь өшөөнд, хоолойг нь тас мэрнэ дээ. Ан амьтан, хүнтэй хэзээ ч сууж байгаагүй гэдэг бүхнийг мэддэг зүйлийг би эс мэддэг бас тэнэг ээ. Гэвч тэгж өөрийгөө доромжлуулах явдал би ахиад яасан ч гаргахгүй дээ» гэж боджээ. 


БОДЬ ГӨРӨӨС МУУРТ ХУУРТААД ХАВХАНД ОРСОН НЬ

	 

	Нэг үе Бодь гөрөөсний бие муудаж өвчлөхөд бүх ан амьтад санаа нь зовж биеийг нь болгоохоор очсон гэдэг. 

	Ан амьтдыг явсны дараа Зэрлэг муур нүүрээ угааж хоншоор, толгойгоо цэвэрлэв. Бодь гөрөөсийг бүх амьтан хүндэтгэн хайрладагт зэрлэг муур их уурладаг байв. Зэрлэг муур дотроо: «Бодь гөрөөс надаас ухаантай гэж үү? Арай ч тийм үгүй байх аа! Би одоо явж тэрний хэнтэй ч хэрэлддэггүй, сайхан сэтгэлтэй нь үнэн худлыг нь үзье байз. Явж л үзэхээс нааш ер нь итгэхгүй байна» гэж бодов. 

	Зэрлэг муурыг Бодь гөрөөсөнд бараалхаж очиход Бодь гөрөөс урдаас нь тосож:

	— Миний хайрт муур чи сайн явж байна уу? Чи яагаад бүхнээс хождож ирэв? гэж асуухад Муур:

	— Би зориуд хожидсон юм. Би бусад амьтантай хамт ирсэн бол чамд ашгаар бага байх байсан юм. Ажил төрлийнхөө талаар над ярьж өгөөч! гэжээ. 

	Тэгэхлээр нь Бодь гөрөөс бүх намтраа эхнээс эцсийг нь хүртэл дэс дараалан ярив. Зэрлэг муур их л магтан шагширч байгаа царай гаргасан боловч дотроо Бодь гөрөөсийг үхээсэй гэж бодож байжээ. Тэгээд муур:

	— Чамд гай зовлон хэчнээн олон дайралдаа вэ! Болж өнгөрсөн явдлаа эргэцүүлэн бодсоны хэрэггүй. Нэгэнт өнгөрсөн хэрэг. Энэ бүхэн чинь чамд сайхан сургамж болог. Одоо харин нэг л аятай сайхан юм бодоцгооё! Чи хоолоо идчихсэн үү?

	— Үгүй, юм идэх дургүй байна. 

	— Тэгж яаж болох вэ, би чамайг нэг жаахан идэх юмтай газар хүргэж өгье. Би нэг буурцагтай ногооны хашаа мэднэ. Чи тэнд очвол зөөлөн шүүслэг навч цадталаа идэж болно гэжээ. 

	Бодь гөрөөс шүүслэг навчийг бодоод шүлс нь гоожиж байсан боловч юм идэх сэн гэж бодсон царай гаргасангүй. 

	Бодь гөрөөс ийнхүү өгүүлрүүн:

	— Миний бие их ядарсан болоод ер өлсөх ч үгүй л байна. Харин чамайг сая буурцаг ярихаар юм идмээр санагдав. 

	— Чамайг эргэж ирсэн нөхдийн хэний ч нь толгойд, чамд идэх уух юм өгөх бодол ороогүй байлаа гэж үү?

	— Чамаас өөр нэг ч амьтан бодсонгүй л дээ. 

	— Тэгж яаж болох вэ! Чиний үнэнч найзууд дотроос чамайг өрөвдөж, эрүүл мэндийг чинь бодох амьтан нэг ч гардаггүй байж! Чиний юм идсэн үгүйг ядахдаа ганц амьтан ч асуудаг болоосой! Цөм энд ирээд аятай таатай юм ярьчхаад л яваад өгөх өөр ямар хэрэг байх вэ? Ийм хоосон үгээр яах вэ. Энэ чинь жинхэнэ нөхөрлөл байж болох уу даа? Зөвхөн чиний адал явдлыг сонирхсон нөхдийн ашиг тус юу байна? Чиний өлсгөлөн, цатгалан хамаагүй юм уу? Сайхан үгээр хоол хийхгүй шүү дээ! Би чиний нөхдийн дотор хамгийн ялихгүй нь ч гэсэн чамайг их өрөвдөж байна. Миний хэлсэн үгийг сайн бодох л хэрэгтэй. 

	— Миний нөхдийн дотор өөрт минь ялихгүй гэж бодогддог юм байхгүй, над цөм ав адилхан. Чи ч гэсэн тэдэнтэй ив ижилхэн л нөхөр минь юм. 

	— За тэгвэл чи надтай яв, өөрөө миний үнэнчийг үзэж мэд гэв. 

	Зэрлэг муур Бодь гөрөөсөн дээр ирэхээсээ өмнө буурцаг ургасан бөх хайстай ногооны газар үзсэн байжээ. Муур бас тэнд хавх тавьсныг ч мэджээ. 

	Ногооны хашаанд хүрч хоёулаа зогсоход, Зэрлэг муур:

	— Тэр баруун талаар шургаагууд арай зайтай юм. Жаахан өргөн зай гаргаж байгаад хоёул шургаж оръё гэв. 

	— Би хүч тамир муутай байгаа болохоор зай гаргаж чадахгүй дээ.

	— Би өөрөө зай гаргаж чамд тусалъя... 3а одоо болно. 

	— Хэрэв болсон бол би оръё доо. 

	Бодь гөрөөс ногооны хашаанд орж, буурцгийн зөөлөн навч, нарийн ишийг идэж эхлэхэд удсан ч үгүй хүч тэнхээ нэмэгдэх шиг санагджээ. 

	Тэгтэл Зэрлэг муур:

	— Бодь гөрөөс энэ навчсыг битгий ид! Жаахан цаана чинь үүнээс улам зөөлөн шүүслэг навчис байна... Түүнийг идвэл бүр ч сайн! гэжээ. 

	Тэр очуулах гэсэн газар нь ногоон навчсаар далдалж, үзэгдэхгүй болгосон хавх зүүсэн байжээ. 

	Бодь гөрөөс муурын үгэнд ороод ямар ч болгоомжилсон юмгүй зөөлөн шүүслэг навчис идэж, ишийг нь мэрэв. Өтгөн ургасан буурцган дотор дэвсэгдсэн навчны дунд гэнэт толгойгоо урхинд хийснээ Бодь гөрөөс огт мэдсэнгүй. Гэнэт хөлөөрөө хавхан дээр дарж, хавх ч тас хийгээд буучхав. Нөгөө урхи татагдаж Бодь гөрөөс өлгөгдөв. Хөдлөх гэхээр л нөгөө урхи чангараад байлаа. Бодь гөрөөс хөдлөхөөс айгаад үг ч хэлж чадсангүй. Бурхан тэнгэрт наманчилсаар дуугүй л байв. Зэрлэг муурт хууртлаа гэж Бодь гөрөөс огт уурласангүй. 

	Бодь гөрөөс хувь заяагаа бурхан тэнгэрт наманчилж, Зэрлэг муурт итгэсэндээ өөрийгөө зэмлэж байв. 

	Гэтэл аз болоход газар унасан модыг хойд хөлдөө жийж өшиглөх зав гарсанд амь аврагджээ. 

	Тэгтэл Зэрлэг муур дэргэд нь ирээд доог тохуу хийж:

	— Бодь гөрөөс чи яагаад навчаа идэхээ больчхоод дүнзэн мод шиг зогсчихоо вэ. Чи ямар ч амьтанд тусалдаг гэдэг биш үү. 

	Чиний тэр нэг сүрхий ухаалаг гэдгийн чинь худал хуурамч болохыг би одоо үзэж байна. Чи нээрэн тийм айхтар сүрхий юм бол өөрөө өөртөө тусалж чаддаггүй нь юу вэ. Хэл чинь яагаад гарчхаа вэ. Чи хэлээ далд хийж чадахаа болио юу? Түй! Бас зэрлэг мууртай эн зэрэгцэнэ гэж боддог биз. Ингэж боддог чинь санааны чинь гарз! Чамайг үхэхийг чинь үзэхээс нааш би тайвшрахгүй. Хүлээж бай, хүмүүс ирж чамайг алахаар сэтгэл амарч харина даа. Би одоо өтөн навчин дотор нуугдаж байгаад хүн чамайг яаж алахыг харна даа! 

	Бодь гөрөөс Зэрлэг муурын хэлсэн үгийг дуугүй сонсож, ой ухаандаа, сайн тогтоон авч гэнэ. 

Notes

		[←1]
	 Индонезийн халуун орны ойн хамгийн өндөр, өргөн навчит мөнх ногоон мод. 



		[←2]
	 Кентус — бор гөрөөс шиг биетэй Одос.



		[←3]
	 халуун оронд тарьдаг асар том навч бүхий мод



		[←4]
	 халуун орны цэцгийн хүрээлэнд тарьдаг, хурц улаан өнгөтэй цэцэг



		[←5]
	 Азийн орнуудаар их тарж ургасан ургамал

